
	ИТАЛИЙН ТУХАЙ ҮЛГЭРҮҮД

	 

	“Ардын боловсролын яамны сурах бичиг, сэтгүүлийн нэгдсэн редакцын газар” Улаанбаатар хотноо 1988 онд хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АЖИЛ ХАЯЛТ

	Неаполь хотноо трамвайн ажилчид, ажил хаяж «Ривьера Ки» гудамжны дагуу хоосон трамвайн урт цуваа тасралтгүй үргэлжилнэ. Ялалтын талбайд трамвайн даамал, кондуктор нар бөөгнөрөн цугларч цөм хөгжилдөн шуугилдаж, усны урсгал адил хөвөрнө. Тэр хүмүүсийн хажууханд цэцэрлэгийн торон хайсны дээгүүр усан оргилуур өглөөний агаарт цацран гялтганаж, их хотын зүг зүг тийш ажилдаа яваа хүмүүс тэднийг их л зэвүүцсэн янзтай тойрон хүрээлнэ. Тэд мастер, уран дархнууд, үүргийн худалдаачин, оёдолчид бөгөөд ажил хаягчдыг хатуухан зэмлэн буруушаана. Тэндээс хүмүүсийн уурлаж уцаарласан, инээд хүргэсэн, ёжтой үгс дуулдаж, гараараа байн байн занган дохиж ярилцах ажээ.

	Далайн зүгээс зөөлөн салхи сэвэлзэн, хотын цэцэрлэгийн аварга том дал мод өтгөн ногоон мөчрөө дэлгэн, намуухан ганхах нь нүсэр том зааны бүдүүн мойног хөлтэй тун ч төстэй ажээ. Хотын гудамжны ноорхой жаалууд хөгжөөнт сэргэлэн дуугаа агаарт хадааж, бор шувуу шиг бөгцийн гүйлдэнэ.

	Хот яг эртний зураг шиг туяараад, хурц наран, зулай төөнөм шарж, бүхэлдээ дуу хуур болсон юм шиг хөг хөгжөөнтэй агаар далайн цэнхэр долгис замын чулуун хашлага мөргөж, халин давлагаалах нь хөгжмийн аялгууг санагдуулна.

	Тэд уруу царайлан бие биедээ наалдасхийгээд, хилэгнэсэн олны юм хэлэхийг огт тоосон шинжгүй, цэцэрлэгийн хайс руу шургаж орчхоод хүмүүсийн толгой дээгүүр өлийн сэтгэл зовсон янзтай гудамж өөд ширтэж байгаа нь нохойд ээрэгдсэн сүрэг чоныг санагдуулж байв. Цөм этгээд маягаар хувцасласан энэ хүмүүс олны үгийг дуулах байтугай уур хилэнг нь улам бадруулах гэсэн нь хэн бүхэнд илэрхий байлаа.

	Харин олны дундаас зарим буурьтай нэг нь тамхиа тайван татаж учрыг гадарлаж сургамжлан:

	— Ай ноёд оо! Хүүхэд багачуулд хоол хүнс хүрэлцэхгүй бол бид чинь яадаг билээ гэж өгүүлнэ.

	Хотын сэргийлэхийн хээнцэр эргүүлүүд хоёр гурваараа эгнэж зогсоод энэ овооролдсон олныг яах бол гэж ажиж байна. Эд бол төвийг чанд сахигчид болохоор зэмлэгч зэмлүүлэгчдийн зүг аанай л тайвнаар ширтэн харцгааж эдний үймэх маргалдах хэтэрч дэндвэл аль аль талыг нь тоглоом тохуу хийх байдлаар дэвэргэж байлаа. Давчуу гудамжны байшингуудын ханан дагуу зэвсэглэсэн морьт отряд зогсжээ. Тэд ноцтой үймээн гарвал дарах аж. Тэднүүс богино цув, гурвалжин малгай, цус шиг ягаан зурвас тэмдэгтэй өмд өмсөж, хутган жад, гар буу барьсан нь нэг л муу ёрлосон шинжтэй.

	Тэгтэл хүмүүсийн хараан загнах, дооглох, сэнхрүүлэх, зэмлэх нь гэнэт намдаж, урьд өмнө огт дуулдаагүй цоо шинэ эвлэрмээр ч юм шиг үгс сонстмогц өнөөдүүлийн өр зүрх шимширч амьсгал даран чагнасаар шахцалдан бужигналдаж байтал олны дотроос нэгэн хүн, 

	— Харуулууд аа! гэж дуу алдан хашхирлаа.

	Удсан ч үгүй шүгэл тас хийн дуугарч, баяр хүргэсэн үгс сонстож, хүмүүсийн анхаарал татлаа. Дан саарал өмд цамцтай, далбигар малгай хэлтгий тавьсан нэгэн бүдүүн эр дэвслэн бүжиглэсээр чулуун зам дээр гарч ирлээ. Тэр чөлөөнд вагоны даамал кондуктор нар олны хоорондуур яаралгүйхэн шурган гарч вагон руугаа зүглэцгээнэ. Зарим нь өндөр тавцан дээр үсрэн гараад дор бүрнээ их л дүнсгэр, дайралдсан хүмүүсийн өөдөөс сүрхий хэдэрлэж, зам тавь гэж омогдоно. 

	Чимээ ч намдлаа.

	Сант-Лючийн гудамжаар саарал шинель өмссөн, туранхай жижигхэн цэргүүд хөлөө жигд тавьж, зүүн гараа зэрэг зэрэг яралзтал хаялсаар жагсаалаар орж ирлээ.

	Тэд нимгэн төмрөөр хийсэн хэврэгхэн тоглоом шиг харагдлаа. Өтгөн хар хөмсөгтэй, муухай дорсгор уруултай, өндөр нуруутай дэгжин байрын офицер, жагсаалыг командалж, хажууд нь шовгор оройтой, дугуй малгай өмссөн, барсгар хар царайтай хүн гараа учиргүй савлан нэг юм гүнгэнэн ярьсаар ойртож ирлээ.

	Цугларсан хүмүүс трамвайн хажуугаас сандран зайлцгааж, цэрэг эрс тэр дорхноо сувд асгарах мэт бүрхэн ирж, тавцангийн өмнүүр зээглэн зогсоход, тавцан дээр байсан хүмүүс буусангүй. Өнөөх хар царайт түүний дэргэд байсан хижээлдүү насны хэдэн хүн гараа дээш өргөн дохиж цөхөрсөн байдлаар:

	— Сонсоцгоож бай! Сүүлчийн удаа шүү! гэж хашхиралдана. 

	Тэгэхэд офицер толгойгоо гудайлган, сахлаа залхуурсан янзтай имэрч байтал нэгэн хүн түүний зүг малгайгаараа дохин гүйж очоод сөөнгө хоолойгоор нэг юм хашхирав. Офицер түүний өөдөөс нь хялайн харж харж, цээжээ түхийлгэн, цэх номхон зогсоод өндөр дуугаар команд өглөө.

	Тэгэхэд нь өнөөх цэргүүд хоёр хоёроороо вагонд орох гэж гишгүүр өөд нь үсрэн гарахад вагоны даамлууд ч гэсэн кондукторуудтайгаа цуг бас л хошууралдан зүтгэлээ. Ингэж хүмүүсийн хашхиралдах, шүгэлдэх тэр бүхэн хотынхонд инээдэмтэй мэт санагдавч тэр дорхноо мартагдаж олноороо дуугаа хураан, зүс царай нь зэвхийн цайж, нүдээ бүлтийлгэн мэл гайхан байснаа гэнэт эхний вагонд суух гэж цөмөөрөө дайрлаа. Чингээд вагоны дугуйнаас хоёр алхмын зайтай зам хөндөлсөн нэгэн цэрэг байрын хүн малгайгаа тас атгаад хэнхдэгээ яран, бууралтаж яваа халимаг үс нь сэгсийн арзайгаад ойчсон байгаа нь ил харагдлаа. Арай намхандуу нуруутай, сармагчин шиг үсчсэн нэгэн залуу өлмийд нь сөхрөхөд түүнийг дагалдан олон хүн яаралгүй алгуурхнаар сөхөрч эхэллээ.

	Тэднийг маани мэгзэм түрэн уншихад, зарим нь царайгаа барайлган бухимдан сандарч, авгайчуул резин тоглоом шиг муухай бархиран чарлалдаж, учир мэдэхгүй хүүхдүүд өмнүүр хойгуур нь гүйлдэнэ. Залуу офицер тэднийг хараад ихэд гайхсан боловч угаасаа вагоны даамлуудыг цэргүүдээрээ солих ёстой болохоос биш, үймсэн хүмүүсийг хөөн тараах эрхгүй тул өөдөөс нь дэмий л ширтэн алмайрч, гайхан гайхан зогсоно. Тэгтэл өнөөх хар малгайт түүнийг тойрон хөшилдсөн хэдэн бялдууч нөхөд морьт отрядынхны зүг хошууран хандтал тэд нар ч бас зам дээр бужигналдаж байгаа хүмүүст ойртон очиж тараах гэхэд нь дургүйцэж шуугилдлаа. Тэгээд арга буюу босож машид уурсан хилэгнэж, тархан үймэлдтэл далбагар малгайт бүдүүн эр малгайгаа толгой дээрээсээ хуу татан авч дээш чулуудан шүүрснээ тэдэнтэй зэрэгцээд түрүүлэн газар сөхөрч, хэвтээ хүний дал мөрөнд зөөлөн хүрч магнайг нь ширтэн намуухан шивнэлээ.

	Үүнээс хэдхэн мөчийн өмнө энд огт үзэгдэхгүй байсан хэсэг хэсэг хүмүүс хөгжилдөн шуугилдсаар гарч ирээд түүний цаахнатай зам тушаа хөлөө тас хяргуулсан юм шиг гэнэт навтасхийн сөхөрч билээ. Тэд тонголзон бөхөлзөх зуураа бие биесээ харж марсайтал инээлдэн бээлийгээрээ нөгөө хар малгайтын хамрыг сөргөөн нэг юм хэлээд инээмсэглэн толгой сэгсэрч байгаа офицерын зүг хашхиралдлаа.

	Хүмүүс олноороо зам дээр шавааралдан бөөгнөрч, авгайчуул барьж яваа сагс, өнгө өнгийн туузаа чулуудан хаялж, багачуул бээрсэн гөлөг шиг өмрөн хуйларч инээлдэн тонголзож, эрээн мяраан хувцастай хүмүүс тоос шороонд дарагдан өмнө хойноо орон хөврөлдөнө.

	Хэдэн цэрэг түрүүчийн вагоны тавцан дээрээс нөгөө бөөгнөрсөн хүмүүсийн зүг харан нирхийтэл инээлдээд, нуруугаа хотойлгон нэлээд гэдийсхийгээд зогсож байгааг нь харвал нөгөө төмөр тоглоомтой огт төсгүй мэт санагдлаа. 

	... Хагас цагийн дараа Неаполь хот даяар трамвайн урт цуваа тарчигнан хөдөлж, цэрэг даамлууд вагоны үүдэн дээр зогсон хөгжилтэйеэ инээвхийлэн их л боловсон янзтай:

	— Та билеттэй юу? гэж шалган асууна.

	Тэгэхэд нь зорчигчид дуртайяа мишээж нүдээ ирмээд тод улаан, шар үсэгтэй бяцхан тасалбарыг дэлгэн харуулна.

	1911


СИМПЛОНЫ ТУННЕЛ1

	Мөнх цасаар хучигдсан уулсын гүн хавцалд тогтсон амгалан цэнхэр нуур долгиотон, цэцэрлэгийн хүрэн ногоон төгөл нуур тийш гоёмсгоор мушгиралдан хошуураад, түүний хөвөөн дээрх цагаан байшингууд сүндэрлэн харагдах нь өрөөстэй ёотон шиг санагдан, эргэн тойрон нам гүм байгаа нь нялх хүүхэд тайвнаар нойрсох мэт ажээ.

	Өглөө болов. Уулсын зүгээс цэцгийн үнэр сэтгэл таатайяа анхилан, наран дөнгөж сая хөөрөн дээшилж, модны мөчир, ургамлын навчис дээр тогтсон шүүдрийн дуслууд наранд гялалзсаар авай. Зам цайран зурайсаар уулсын харанхуй хавцал руу далд орон, асга хадаар хүрээлэгдсэн мөртөө хилэн аятай зөөлөн санагдаад илээд авмаар ч бодогдоно.

	Овоолсон чулууны ойролцоо цох хорхой шиг хар царайтай нэгэн өвгөн баргар бүдүүн гараа өвдөг дээрээ тавиад, толгойгоо үл мэдэг өргөн, их л тайван дөлгөөн сууж байснаа туулайн бөөр модны ёроолд зогсож байсан нэгэн хүүд хандаж:

	— Ээ, хүү минь! Би Симплоны туннел байгуулалцаж энэ медалийг авсан юм даа гээд энгэр лүүгээ тонгойн одонгийнхоо гоёмсог загалмайг харж инээмсэглэснээ цааш үргэлжлүүлэн: — Амтыг нь мэдрээгүй байхад аливаа ажил тун хэцүү л байдаг. Амтыг нь аваад ирэхээр хүний урам зориг сэргэж, аяндаа хөнгөрөөд ирдэг юм. Гэхдээ л хүнд шүү! гээд толгойгоо үл мэдэг сэжиж, нарны өөдөөс харж мишээснээ гэнэт омогтойёо гараа сэгсэрч, тунгалаг хар нүдээ гялалзуулан:

	— Намайг тэнд ажиллаж байхад зарим үед мөн ч аймшигтай байж билээ!

	Газар, шороо ч гэсэн юмыг мэдрэх ёстой л доо, тийм биз дээ. Уулыг ухаж өрөмдсөөр биднийг гүнд нь нэвтрэхэд өөрийн эрхгүй айдас төрдөг байлаа. Тэндээс халуун уур өөдөөс цоргиж, амьсгаа давчдан боогдож, толгой дүйрч, хамаг мөч шархиран өвдөнө. Үүнийг мөн олон хүн биеэрээ туулсан даа!

	— Бас хүмүүсийн өмнөөс чулуу бутран үсэрч, халуун усан цурам биднийг хаман урсгачих гээд сүнс зайлмаар аймшигтай байдаг байлаа. Яг энэ үес галын гэрэлд ус, улаан туяа татуулан харагдахад эцэг маань надад: «Бид газар шороогоо сэглэж, шархтуулж байна, бид бүхнийг усандаа живүүлж, галдаа шатааж ална даа, харж байгаарай!» гэж ярьдаг байж билээ. Үнэндээ түүнийг дэмий юм гэж бодовч газрын гүнд бүгчим харанхуйн дунд энд тэндээс ус алдаж сандраах, багаж зэвсэг хад чулуу мөргөж, хангир янгир дуугарах үеэр ийм үг сонсоход ёозгүй шүү. Үнэхээр аймшигтай байлаа, хүү минь! Хүн гэж ийм жаахан амьтан мөртөө тэнгэрт тулсан өндөр уулыг цоо өрөмдөж нүхэлсэн юм. Үнэн худлыг ойлгох хэрэгтэй! Очиж үзэх хэрэгтэй! Бидний байгуулсан туннелийг үзэх л хэрэгтэй! Нар мандахаар нүхэлж байгаа уулынхаа ам руу биднийг цувран ороход илч муутай нар алсад ёлтойж үзэгдээд уулын орсгор дорсгор ам сэрвийн, газрын гүнд машин техникийн нүргэлэх чимээ зэрэг нь солиотой хүн инээд алдах шиг санагддаг сан гээд гараа тойруулан харж, хөх хүрмэн дээрээ зүүсэн энгэрийн тэмдгээ засаад их л бахархсан байдалтайгаар:

	— Хүн ажил хийе гэвэл чаддаг юм! Хүн гэгч өчүүхэн амьтан, гэхдээ ажиллахыг хүсвэл ялагдашгүй хүчин тэр мөн. Тэр өчүүхэн хүн юу хүссэн бүхнээ л хийж чадна. Миний аав эхлээд үүнд итгэдэггүй байсан юм.

	“Улс гүрэн, газар дэлхийг тусгаарласан их уулыг нэг улсаас нөгөө улс руу нэвт шувт цоолдог чинь бурхны эсрэг хийж байгаа үйлс дээ. Дар эх бурхан бидэнд хилэгнэхийг та нар үзэх болно” гэж ярьдаг байлаа. За, бурхан ч яах вэ, өөрийн нь шүтэж хүндэтгэдэг бүхнийг ивээдэг байлгүй, хожим миний эцэг саяны миний танд ярьдагтай бараг адилхан боддог болсон юм. Яагаад гэвэл: өөрийгөө дээгүүр үзэж, би уул уснаас ч хүчтэй гэж ухамсарласных билээ. Эцэг минь баяр ёслолын үеэр лонх дарс тавьсан ширээнд сууж, надад болон нөхдөдөө хандаж, — «Бурхны олон шавь нар аа» гэж ярихдаа их дуртай сан, сайхан сэтгэлтэй, бас шүтлэгтэй явсан хүн. «Бурхны ач үрс» газар шороо, лус савдагтай ингэж тэмцэлдэж болохгүй, чамайг ингэлээ гэж өширхөж догширвол яана! Бид уулыг нүхлэн өрөмдсөөр газрын зүрхэнд хүрэхэд галд автаж, хуйхлагдан сүйрэх юм. Учир нь газрын зүрх тэр чигээрээ гал юм. Газар нутгаа эзэмших явдал зүй ёсны хэрэг боловч бид байгалийнхаа унаган төрхийг бас л эвдэж байгаа хэрэг. Биднийг уулын гүнд нэвтрэн орох тутам агаар төдий чинээ халуун оргин дүүгж, амьсгалахад улам л хэцүү болдог байсан гээд мөнөөх өвгөн хоёр гараараа сахлаа мушгин имэрч үл мэдэг инээмсэглэлээ.

	— Цаашлах тутам туннел дотор улам халуу оргиж, хүмүүс өвчилж, муужран газар ойчиж, осолдох лавтай гэдгийг ганцхан тэр бээр мэддэг байсан биш ээ. Халуун уур ус манарч, оргилон ундраад, газар чулуу нурж дарчих үест Лугано сууринаас ирсэн манай хоёр нөхөр галзуурч билээ. Шөнийн цагаар манай байрынхан бараг л цөмөөрөө дэмийрэн хашхирч бархиран ор дэрнээсээ босон харайлгадаг байлаа. 

	Эцэг минь нүдээ аймшигтайгаар гялалзуулаад:

	— «Газар дэлхий гэдэг чинь юунд ч дийлдэшгүй эд ээ, миний буруу юу, эсвэл би буруу ярьж байна уу?» гээд бүүр хөхүүлэн ханиалгаад зогсдоггүй сэн.

	— Тэгсээр яваад огт босож чадахгүй болж хэвтэрт орсон юм. Хөөрхий эцэг минь! Тун эрэмгий, ажил хэргээ бүтээчхээд ёстой эр хүн шиг, орилж ч ёололгүй шүд зуусаар гурван долоо хоног үхэлтэй өрсөлдсөн дөө. Нэгэн үдэш аав маань надад:

	— Аав чинь одоо дийлэхгүй нь ээ. Миний хүү, биеэ сайн бодож яваарай! Гэртээ буц даа, чамайг бурхан тэтгэж явах болтугай гээд нүдээ аньсхийгээд, амьсгаадаж эхэлснээ удаан гэгч дуугүй хэвтлээ. Тэгснээ намайг гараас минь татаж элгэндээ тэврээд:

	— Хүү минь сонс, нөгөө талаас ирж яваа хүмүүстэй энэ уулын доор яг уулзалдана гэж би бодож байна. Бид лав уулзацгаана. Чи үүнд итгэж байна уу? гэхэд нь:

	—Би итгэж байна гэлээ. 

	— За хүү минь тэгвэл сайн хэрэг, тэгэлгүй яах вэ! Ариун шүтээндээ залбирч яваарай, ажил үйлс чинь сэтгэлчлэн бүтэж яваг, харин энэ ажил бүтээд хүмүүс эсэн мэнд уулздаг юм бол миний хүү аавынхаа газар дээр очоод, «Таны суурийг нь тавилцсан туннел бэлэн боллоо. Биднийхээ төлөө зүтгэж явсныг чинь ойлголоо гэж хэлээд буцаарай гэхэд нь, би учраа ололгүй балмагдаад “за” гээд хэлчхэж билээ.

	— Туннелийн хавьд ажиллаж байсан энэ газарт минь намайг оршуулчхаарай гэж үхэхээсээ хоёр хоногийн өмнө бидэнд захиж билээ. Харин энэ үгээ захиснаасаа хойш 5 хоноод өөд болсон. Үүнийг заавал гүйцэтгээрэй гэж аавыгаа дахин дахин гуйхад нь ухаан орж гарч байна даа гэж би бодож суусан юм...

	— Бид нөгөө талаас ирж явсан нөхөдтэйгөө эцгийг нас барснаас хойш нээрэн гурван сар болоод уулзсан юм. Тэр өдөр их сонин санагдаж билээ, дүү минь!

	Бидэн шиг ийм бяцхан амьтдыг няц дарчих тийм асар том уулын доор харанхуйн дунд өмнөөс ирж яваа хүмүүсийн шуугилдан ярилцах, багаж зэвсэг хангинах чимээ нь цуурайлан сонстож эхлэхэд мөн ч сонин байсан шүү!

	— Бид энэ нүргээнт их дуу чимээг олон сарын турш сонсоод ч тэр юм уу, хоорондоо улам л ойртсоор байгаа юм шиг санагдаж чихэнд хоногшоод ч тэр үү, бид ч гэсэн уулзах нь ээ гэж машид баярлаж ядрах алжаахыг умартан галзуу тэнэг юм шиг зүтгэсээр байлаа. Зүйрлэвээс, нартай тунгалаг өдөр гадаа бүжиг наадам хийж байгаа юм шиг л их л сонин байж билээ. Ер нь бид цөм л хүүхэд шиг баярлаж хөөрчихсөн байсан. Уул хярыг олон хоног сараар сохор номин шиг ухаж төнхсөөр яваад түүний чанх гүн ёроолд хоёр талаасаа уулзана гэхээс бидний сэтгэл яаж догдолж, яаж тэсэж ядан хүлээж байсныг яриад баршгүй гээд, босож уулын зүг саравчилж хуян шар усаа нужигнатал сунайснаа, нөгөө хүүгийн өмнө тулж очоод тунгалаг хар нүдээрээ царай өөд нь ширтэн харж байснаа намуун тайвнаар:

	— Ингэж дуу дуугаа авалцан явсаар хэсэгхэн газрыг сэтэлтэл завсраар нь бамбарын улаан шаргал гэрэл мэлсхийн туяараад олон хүн баярын нулимс мэлтэлзүүлэн уулзан учирч бөөн баяр хөөр болж шуугилдлаа. Миний амьдралд тохиолдсон хамгийн дурсгалтай тэр өдрийг би өдий болтол дурссаар явдаг юм даг. Миний амьдрал талаар өнгөрөөгүй! Миний ажил сайхан ажил байлаа, үйлс нь өөдрөг, ариун ажил байлаа! Тэгээд биднийг газар дороос наранд гарахад зарим маань элгээрээ газар тэврэн унаж үнсээд уйлан хайлж байсан нь яг л үлгэрийн юм шиг санагдаж байлаа.

	Бусад нь цөм л дагалдаад газар шороогоо үнсэн таалж билээ. Олон жилийн тэртээх миний энэ ярьж байгаа тэр нэгэн өдөр сэтгэлээс минь огт гардаггүй юм. Хүүхээ, ах чинь ингэж газар шороондоо туйлын хайртай болсон юм даа.

	— Тийм ээ, тийм, би эцгийнхээ газар дээр очсон! Хөөрхий тэр, хүний ярихыг ямар сонсох биш гэдгийг би мэднэ. Би очих ёстой. Бидний төлөө хөдөлмөрлөж явсан, биднээс илүү зовж зүдэрч явсан тэр хүмүүсийн ач тус, ариун үйлсийг дурсан хүндэтгэх гэж очсоон. Тийм биз дээ.

	— Тийм ээ тийм, би нэгэн өдөр эцгийнхээ шарил дээр очоод гутлынхаа өлмийгөөр хүйтэн газрыг зөөлөн товшоод, эрхэмлэн захиж байсан ёсоор нь «Аав минь таны суурийг нь тавилцсан туннел бэлэн болсон шүү» гэж шивнэн хэлж билээ, хөөрхий муу аав минь.

	 

	1911


ХУРИМ

	Ром, Генуя хоёр хотын хооронд орших жижиг өртөөн дээр галт тэрэг ирж зогсоход үйлчлэгч үүд нээн хир даг болсон хувцастай нэгэн эртэй хамжин атигар хазгардуу өвгөнийг бараг өргөх шахан оруулж ирэхэд тэнд яваа хүмүүс, 

	— Их л настай хүн юм даа, хөөрхий гэж нэгэн зэрэг өгүүлснээ инээмсэглэн харцгаав.

	Харин тэр өвгөн угийн сэргэлэн тул өнөөх хоёрынхоо зүг үрчгэр гараараа дохиж их л найрсаг, баярласнаа илэрхийлээд хуучирч үнгэгдсэн муу бүрх малгайгаа намбатай нь аргагүй засаад гярхай нүдээр сандал руу эргэж харангаа, 

	— Сууж болох уу? гэлээ.

	Өвгөнийг сандалд суулгахад, сэтгэл нь тайвширсан шинжтэй амьсгаа гүн авч доёгор өвдөг дээрээ гараа тавиад царайд нь баярын мишээл тодрон, шүдгүй уруулаа өмөлзүүлэн инээх аядав.

	— За хөгшөөн, хаа хүрэх нь вэ? гэж найз маань асуув.

	— Ердөө гуравхан өртөө яваад бууна. Ач хүүгийнхээ хуримд очихоор явж байна гэж өвгөн эелдэгхэн хариулав.

	Хэсэг хугацаа өнгөрмөгц тэр хөгшин ширүүн салхинд хугаран ойчих гэж байгаа мөчир адил найган ганхаж, галт тэрэгний хяхтнах чимээн дунд сонирхолтой яриа дэлгэлээ.

	— Би Лиугри сууринаас яваа хүн. Манай сууриныхан цөм зоримог, эрэлхэг улс. Одоо ах чинь арван гурван хүү, дөрвөн охинтой гээд ач гуч нараа мунгинан тоолсноо, — Энэ хурим хийх гэж байгаа хүү бол хоёр дахь ач маань мөн байгаа даа гэж тээнэгэлзэн, гал дөл нь буурсан өрөөсөн нүдээрээ тэднийг эрсхэн ажин харж, хорчгор хацраа илэн намуухнаар инээмсэглээд, 

	— Эх орон, эзэн хаандаа хэчнээн ч олон хүн өсгөж өгөв дөө. Энэ муу нүд яаж сохорлоо! Энэ дээр үед болсон юм аа. Тэгэхэд би бүүр жаахан хүүхэд байлаа. Усан үзэм тарих газар боловсруулахад нь аавдаа тусалдаг байв. Газрын хөрс чулуурхаг, хатуу тул их ажиллагаа шаарддаг байж билээ. Нэгэн өдөр аавтайгаа цуг газар ухаж байтал нүд рүү чулуу үсэрч нүд минь бүлтэрч яаж шаналсан гээч. Нүдээ доор нь эргүүлж хийгээд, халуун талхаар жигнэж домносон боловч тус болоогүй юм даа гээд хорчгор бор хацраа илбэснээ бас л мишээгээд: — Дээр үед эмч доктор цөөхөн, хүмүүс ч бүдүүлэг л байлаа. Юу гэх вэ дээ! Гэхдээ сэтгэл нь сайхан байсан байх аа? Тийм үү? гэнэ.

	Тэрхэн агшинд булигаар даруулга бүхий өрөөсөн нүдтэй цал буурал өвгөний гүн атираа суусан царайд залирхаг овжин шинж тодроод, 

	— Нас дээр гарсан над мэтийн хүн ч шуудхан ярихад юунаас нь айх вэ дээ, тийм биз дээ гээд хэн нэгэн хүнийг занах мэт мойног хуруугаа дээш нь сүртэй гозойлгосноо:

	— Хүүхээд, би та нарт хүмүүсийн тухай бага сага юм ярьж өгье гээд цааш үргэлжлүүлэн, 

	— Эцгийгээ нас барахад би арван гурван настай байлаа. Хар л даа, би одоо ч гэсэн жаахан биетэй байгаа биз. Гэхдээ ах чинь овжин, сэргэлэн, ажилд шалмаг байсан. Гагцхүү энэ чанарыг л эцгээсээ өвлөж хоцорсон юм. Удалгүй хашаа хороо, тариалангийн газраа өрөнд өгч дууслаа. Тэгээд ганц нүдтэй, хоёр гартай амьтан би олдсон ажил болгоныг хийчхээд л явдаг байлаа. Хэцүү бэрх байсан боловч залуу халуун нас хөдөлмөрөөс бэрхшээдэггүй юм билээ гээд, 

	— Арван есөн насандаа нэгэн бүсгүйтэй учирч танилцаад, хайрын дээдийг амссан. Тэр хүүхэн уул нь над шиг л ядуу хүн. Биеэр бадируун том, надаас ч бяртай! Хөгшин эхтэйгээ ядуухан амьдардаг учир бас л над шиг юу олдсоноо хийдэг байжээ. Тийм ч үзэсгэлэнтэй сайхан биш, цайлган цагаан сэтгэлтэй, ухаалаг эмэгтэй байсан юм. Цээлхэн хоолойтойг нь яана. Ямар ч дуучнаас дутахгүй дуулдаг байснаараа л онцгой байсан юм. Би ч бас муугүй дуулж явлаа.

	— «Хоёулаа амьдарна байгаа даа» гэж нэг өдөр намайг тэр хэлэхэд, 

	— Хазгар минь ёстой хөгтэй юм болох байгаа даа гээд, «чи бид хоёр юу юу ч үгүй байж бас яаж амьдрах гээ вэ» хэмээн бүсгүй дурамжхан хариулав.

	— Надад ч гэсэн, чамд ч гэсэн юу ч байхгүй нь үнэн. Гэхдээ хүний хайр сэтгэлд тэр чинь хэрэгтэй юм уу? Үнэхээр сэтгэл байвал болоо юм биш үү? гэж би ятгасаар байлаа. Тэг тэгсээр Ида «За за, чиний зөв ч юм уу даа, ариун шүтээн минь чи бид хоёрыг одоо тус тусдаа амьдарч байхад ивээн тольдож байгаа юм хойно хамт аж төрөхөөр улам ч их тольдох биз ээ» гээд зөвшөөрчхөж билээ.

	— Бид хоёр өдөр судраа үзүүлэх гэж нэг ламынд очлоо. Гэтэл: “— Энэ чинь дэмий дээ. Манай Лигурид гуйлгачин хүмүүс цөөдөө юу? Амны хишиггүй та хоёр шиг ядуу амьтад бурхны ёсоор ертөнцийн явдлыг тэвчвэл барав, эс тэгвээс нүгэл үйлдэж түүнийхээ лайг эдлэх болно” гэж ламтан айлдлаа. 

	— Лигури суурины залуус бид хоёрыг шоолж, өвгөчүүл дургүйцэж байсан. Яая гэх вэ хайр сэтгэл жолоогүй хойно бид нийлж суух боллоо. Мунгинасаар байтал хуримын өдөр дөхөж бид хоёр бэл муутай, гар хоосон, тэр ч байтугай орон гэргүй улс эхний шөнийг хаана өнгөрүүлдэг билээ гэж намайг асуухад, 

	— Яах вэ, хоёулаа хээр гарч унтана даа! Хаанаас муу юм болох вэ, бурхан тэнгэр хаа ч байлаа гэсэн хүмүүст ижил нигүүлсэнгүй ханддаг юм чинь гэж Идаг хэлэхэд, 

	— Тэгвэл газар дэлхий дэвсгэр минь болог гэж хоёулаа шийдэж байсан удаатай.

	— Одоо өөр нэг сонин юм ярья. Хүүхдүүд ээ! Энэ бол миний урт амьдралын хамгийн сонин түүх шүү! Миний олон жил зарцлагдаж явсан Жиованни өвгөн хурим хийхээс яг нэг өдрийн өмнө өглөө эрт надтай уулзаад, 

	— Та хоёрын талаар бөөн шуугиан болж байгааг мэдэж байгаа биз! За, чи манай малын хуучин саравчийг цэвэрлэж шүүрдээд эвтэйхэн сүрэл дэвсчхээч. Бүтэн жил хэртэй хонь мал хашиж хотлуулаагүй болохоор өтөг бууц нь хуурай байгаа. Олигтойхон тохижуулж аваад амрагтайгаа орж орхи гэлээ.

	Ингээд л бид хоёр гэр оронтой болсон юм даа!

	Баярлахдаа дуу аялаад л би гэдэг чинь цэвэрлэж гарлаа. Хашааны аман дээр мужаан Констанцио угтаад, 

	— За, Идатайгаа энд аж төрөх болов уу? Тэгэхэд та хоёр чинь хэвтэх ортой бил үү? Нэг илүү ор бий юм сан. Чи ажлаа дуусгаад манайд очиж аваарай гэв.

	Өдөр хүрээд очтол мухлагийн худалдагч нөгөө ааштай Мария авгай тоглоом тохуу болгож, 

	— Хоёр хонгор гэрлэлгүй яах вэ, дэвсэх даавуу ч үгүй, дэрлэх дэр ч үгүй яана даа! Хар тэнэг, хазгар лүдийг! гэж хангинана.

	Тэр хооронд хөлгүй, өвчинд баригдсан хөөрхий Этторе Виано өвгөн гэрийнхээ босгон дээрээс, 

	— Зочдыг дайлах архи дарс нь хүрэлцэх л байгаа даа, асуугаадах гэснээ «хүмүүс цаадуулын чинь талаар жиг жуг гэлцэх магадгүй шүү» гэж бувтнав... Хөөрхий өвгөний атираа суусан духанд хар хөлс чийхарч, хацрыг нь даган бүлээн нулимс бөмбөрөөд, толгойгоо гэдийлгэсхийн үл мэдэг инээмсэглэхэд, төвөнхийн мөгөөрс нь товойн, нүүр ам нь шазав татав хийж, хүүхэд шиг гар хуруугаа сарвалзуулан нааш цааш гүйв.

	— Ээ, хүүхээд, олон түмээн! гэж мань эр алиалж, амьсгаадан гүйсээр байгаад хуримын өглөө гэхэд Дарь эх бурхны том баримал, сав суулга, идээ будаа, гэрийн тавилга, хувцас, хунар, архи дарс тэргүүтнийг жин тан болгожээ. Ида заримдаа уйлж, заримдаа инээхэд нь би ч бас дагаад нулимс унагаж байсан мөртөө, хонгор минь хуримынхаа өдөр уйлж хайлж болдоггүй юм шүү гэж Идаг аргадна. Эхлээд манайхан цөм дургүй байсныг яана!

	— За хүүхэд минь! Үл таних хүмүүсийг манайхан гэж ярих нь дэндүү ойворгон хэрэг мэт санагдаж болно. Харин бид хоёрын амьдралыг зугаа цэнгэл биш, аз жаргалыг минь тоглоом тохуу ч биш гэдгийг яс махнаасаа ухамсарлаж байгаа тэр хүмүүсийг манайхан, садан төрлөө гэхээс өөр яах вэ...

	Хуримаа ч хийлээ! Сайхан ч хурим болсон!

	— Тосгоныхон манай гэр болох саравчинд хуран цуглараад чихэр, жимс, хоол унд, талх тариа, архи дарс тэргүүтнээр бялхсан сайхан хурим боллоо. Зочид гийчид ууж идэж, наргиж цэнгээд л ёстой нүсэр болсон доо. Хүмүүст тус болж, сайн үйлс бүтээхээс илүү сайхан юм гэж тун ховор доо гэж миний ярьсанд итгэж явагтун! гэлээ.

	Өнөөх лам ч ирлээ. «Шинэ өрхийн эзэд зовлон туулж байж жаргалд хүрч байгаа улс. Эдний амьдралын мартагдашгүй дурсгалт энэ өдөр түмэн олон цуглараад, тэнүүн цэнгүүн байгаа нь залуу хосын сайхан сэтгэл, олондоо тустай явдгийн ач мөн. Хөдөлмөр бол ямар ч алт мөнгөнөөс илүү үнэтэй юм. Ерөөс хөдөлмөр бол алт мөнгөнөөс ч илүү үнэтэй зүйл. Алт мөнгө, эд агуурс үрэгддэг байхад ажил хөдөлмөр мөнхөрдөг юм. Хүний амьдралын зам шулуун дардан биш болохоор бэрхшээл тулгарч зовж зүдрэх ч юу магад, зовох цагт нь эдэнд тусалж явдаг юм шүү! Төмөр шиг бахим хатуу гартай, сүү шиг цагаан сэтгэлтэй хүн огт алзахгүй...» гэж нөгөө ламтан үнэн үгээ сэтгэл харамгүй хайрласан билээ гээд тэр өвгөн тормолзсон ганц нүдээрээ хүмүүсийг удтал ширтэн харснаа, 

	— За хүүхээд, хүмүүсийн тухай миний хуучлах бага сага зүйл маань энэ дээ гээд яриагаа дуусгалаа.

	 

	1911


ЭХ ХҮНИЙ АЛДАР БАДАРТУГАЙ!

	Насан туршийн минь итгэлт хань, эх болсон эмэгтэй хүнийг алдаршуулагтун!

	Энэ домогт Сахиб-и-Киран2 сүсэгтэн хүмүүсийн дунд доголон гэж алдаршиж, дэлхий дахиныг байлдан эзлэхийг хүсэн мөрөөдөж явсан доголон барс хэмээх хатан зоригт баатрын тухай өгүүлэх болно.

	Тэр бээр тавиад жил дэлхий ертөнцийг байлдан дагуулж, галт мэсийнхээ ирэнд олон хот, гүрнийг арслан зааны хөлд шоргоолж үрэгдэх адил даран сөнөөж, явсан газрынхаа зүг бүрд цусан голыг туяа татуулан урсгаж, хүний ясаар өндөр цамхаг босгож, үхэлтэй хүч сорин өрсөлдөж, үй олон хүний амийг бүрэлгэж явжээ. Нэгэн удаа золгүй явдал болж, сайхан хүүгээ дайнд алдсанаар хямран гашуудаж, газар дээрх амьтай юм бүхнийг тонилгох гэж догширч явсан удаа ч бий!

	Түүний хүү Хангир амь үрэгдсэн тэр өдрөөс хойш Самарканд3 хотынхон хар санаат Жеттүүдийг4 дарсан баатраа ирэхэд хар бараан өнгийн нөмрөг нөмөрч, толгой дээгүүрээ шороо, нурам цацлан угтжээ. Отрар5 хотноо хүүгээ алуулсан тэр өдрөөс эхлээд салж хагацах мөчийг хүртэл Төмөр инээд хөөртэй байдаг нь цөөрч, хөмхийгөө тас зууж, хэний өмнө ч сөхөрч бөхөлзөлгүй сэтгэлээ хатамжилсан хэр нь дотроо шаналж элэг нь эмтэрч тэг тэгсээр санамсаргүй гучин жил өнгөрчээ.

	Үхлийг өмнөө сөхрүүлэгч гайхамшигт хүчин, эх болсон эмэгтэй хүнийг ертөнцөд алдаршуулан дуулъя аа! Энд эх хүний тухай, үхлийн боол, барлаг, дэлхийн цуст яргачин, хатан зоригт Тамерланы үхлийн өмнө хэрхэн сөхөрч бөхөлзсөнийг өгүүлнэм.

	«Цэцгийн орон хэмээх» яруу найрагчдын нэрлэдэг сарнай, мэлрэг цэцгээр алагласан Канигул уулын үзэсгэлэн төгөлдөр хөндийд Темур найрлан цэнгэж байжээ. Тэндээс их хотын сүмийн цамхаг, гоёмсог шилтгээний пөмбөгөр орой ил харагдана.

	Тэр хөндийд өчнөөн төчнөөн майхан асрыг эгнүүлэн барьж, тус бүрийн оройд торгон туг хиур хатгасан нь ургаа цэцэг мэт үелзэн намирах ажээ.

	Тэдгээрийн дунд эзэн хаан Төмөрийн эрээн асрыг байрлуулжээ. Тал тал тийшээ зуу зуун алхмын зайтай өргөн, хурц дөрвөн өнцөгт тэр асрын гол дундаас хүний хэртэй бүдүүн бүдүүн хорин алтан баганаар тулгуурдаж, хар хүрэн, шаргал, цэнхэр өнгийн торгоор чимэглэн, оройд нь тоонолжиж улаан, хүрэн оосруудыг газарт татан бэхэлсэн нь салхинд ганхан үл хөдлөх агаад дөрвөн өнцгийг нь даруулан дөрвөн мөнгөн бүргэдийг урлан тавиулжээ. Асрын оройн чанх доор хоймрыг голлуулж зассан ямбаны ханзан дээр догшин сахиус, эзэн хаан Төмөр тухлан суужээ. Тоо томшгүй олон шүр сувдан хээтэй, огторгуйн өнгөт хөх номин торгон дээл хэдрээд, цал буурал толгойнхоо шовх оройд нь нал эрдэнэ шигтгэсэн цагаан тоорцог өмссөн нь холоос сүртэй гялалзаж, магнай тэнийн баясжээ.

	Түүний царай нь хэдэн мянган хүний цусыг урсгаж, эцэст нь зэвэрч өнгөө алдсан том балиусархуу гонзгой, нүд нь онигор, харц нь маргад эрдэнэ гэж сүсэгтэн нарын нэрлэдэг, саа өвчнийг анагаагч, араб хүмүүсийн нандигнан хадгалдаг царамут буюу маргад эрдэнэ хэмээх чулууны зэвхий цайвар өнгө мэт хүйтэн, зэвүүн ажээ. Цейлоны нал эрдэнийн шигтгээт, сайхан хүүхний уруул шиг тунамал улаан өнгөтэй ээмэг чихэндээ зүүсэн байлаа.

	Шууд газар, огт үзээгүй сонин хивсэн дээр гурван зуун алтан домбонд дарс сөгнөж, хаадын найрт хэрэгтэй бүхнийг зэхжээ. Хааны ар талаар хөгжимчид байрлаж, хажуу талдаа хүнгүй, өлмийн хавьцаа түүний ураг төрлийнхөн, шадар сайд ноёд, цэргийн мяндаг тушаалтан нар хийгээд түүнд хамгийн ойрхон яруу найрагч Кермани согтуу сууж байна.

	Нэгэн удаа хаан: 

	— Кермани аа! Хэрвээ намайг зардаг юм аа гэхэд ямар үнэ хүрэх бол оо? гэж асуулт тавихад:

	— Туркээс олзлогдсон хорин таван цэрэгтэй тэнцэнэ дээ, үхэл өнчрөлийн эрлэг минь! гэхэд хаан уурсаж ихэд гайхаад:

	— Яалаа гэж? Энэ чинь зөвхөн миний бүсний үнэ шүү дээ гэж дуу алджээ.

	— Би зөвхөн бүсний чинь тухай бодож байна шүү дээ! Та өөрөө сохор зоосны үнэ хүрэхгүй учраас би бүсийг чинь зарах гэж бодож байна гэж хариулж гэнэ.

	— Омогт догшин сахиус, бүхний эзэн хааны өөдөөс ямар үг хэлнэ вэ. Яруу найрагчийн хэлсэн үг, хааны нэр алдраас ч хүндтэй, үнэ цэнтэй, үнэн үг болох нь ээ!

	Үнэнийг аймшиггүйгээр өчигч, ард олны итгэлт хань, сүлд нь бологч яруу найрагчдаа магтъя аа!

	Хааны асрын өмнүүр архи дарсанд халамцсан хүмүүс бужигналдаж, зарим нь тулалдаанд оролцож ялалт байгуулж явснаа дурсан хүүрнэж, зарим нь эзнээсээ айн биширч, зарим нь эзнээ магтан бахархаж, зарим нь дайнаас залхан уйдаж явдгаа ярьж, алиа салбадай дэвхцэн харайж, бөх барилдан, эрчүүл сэлмээр тоглон наадаж, бүжигчид төмөр утсан дээгүүр үегүй юм шиг туялзан уран налархайгаар бүжин явж, өнгө өнгийн будаг шунхаар инээдэмтэйгээр цоохорлож будсан арслан зааныг тоглуулж байтал нэгэн эмэгтэй хүний дуу цахилгаан гялсхийх мэт гэнэт Туркийн ноёныг баривчлан ирсэн баатрын чихэнд сонстсон нь халин нисэх догшин бүргэдийн дуу шиг атлаа үхэлд өширхөж шаналагч сэтгэлд нь нэг л ойр дотно танил дуу мэт санагдсанд ингэж муухай орилдог ямар хүн байдаг бил ээ? Мэдээд ир! гэсэнд, 

	— Хамаг хувцас нь тоос шороонд дарагдсан, урагдаж нооройсон, солиотой юм уу даа гэмээр нэгэн хүүхэн гарч ирэн, арабаар нэг юм хэлээд дэлхийн гурван гүрнийг захирагч эзэнтэн тантай уулзуулж өгөхийг шаардаад байна гэж хэлсэнд, 

	— Тэгвэл, цаадхыгаа оруул! гэж хаан зарлиг буулгалаа.

	Удаж түдэлгүй нэгэн бүсгүйг хааны өмнө авчрав. Тэр хүүхэн хөл нүцгэн, наранд гандаж хуучирсан, түмэн нөхөөс болсон дээлтэй, нүцгэн хэнхдэгээ халхлах гэж өтгөн хар үсээ сэгсийлгэн, задгай унжуулсан бөгөөд царай нь зэс мэт хүрлийж барайн, харц нь омогтой ширүүн ажээ.

	Тэгээд хааны өөдөөс хэнэг ч үгүй хар гараа сунган:

	— Та дайтаж Султан Баязетийг олзлоо юу? гэж асуулаа.

	— Тийм ээ. Би олзолсон. Би олон амьтныг ялсан, Баязет ч ялагдлаа. Тэгээд дайтаж ханаагүй л байна шүү. Харин бүсгүй чи юу хэлэх гээд байна вэ? гэсэнд:

	— Та сонс! Та юуг ч бүтээдэг ид шидтэн байлаа гэхэд гагцхүү хүн! Харин би эх хүн шүү! Та алж хядахыг хүсдэг, би амьдрахыг хүсдэг. Та миний өмнө буруутан болжээ, тэгээд би таныг гэмээ цагаатгуул гэж шаардах гэж ирлээ. «Хүчин чадал бол шударга чанартаа байдаг» гэсэн танай номлолыг би дуулсан, би үүнд чинь итгэдэггүй юм. Би Эх хүн болохоор та надад энэрэнгүй хандах ёстой! гэлээ. 

	Эмэгтэй хүний хэлж байгаа ширүүн дориун үгийг хаан дааж хариулах сүйхээтэй тул:

	— Алив, наашаа суугаад ярь, би цааш нь чагнамаар байна гэв.

	Тэгэхэд нь нөгөөх хүүхэн хаадын гол дунд, хивсэн дээр эвтэйхэн суудал олж суугаад ингэж ярилаа.

	— Би Салерно хотын орчмоос ирсэн. Эндээс их хол, Италид байдаг. Тэр хот хаа оршдогийг та мэдэхгүй биз! Миний эцэг загасчин, миний нөхөр бас загасчин хүн, их сайхан хүн байсан, би түүнийг аз жаргалаараа тэжээн тэтгэж явлаа! Би бас нэг сайхан хүүтэй байлаа, миний хүү хорвоод хосгүй сайхан амьтан байсан...

	— Миний хүү шиг л юм даа гэж буурал өвгөн бувтнав.

	— Хосгүй сайхан, их ухаантай хүн бол миний хүү байгаа юм! Нэгэн өдөр хэсэг дээрэмчин бидэн дээр хүрч ирээд миний эцэг, эр нөхөр, бусад олон хүнийг барьж алангаа зургаан настай хүүг минь булааж аваад явчихсан юм даа. Би энэ дэлхийгээс хүүгээ олох гэж эрсээр дөрвөн жил болж байна. Миний мэдэхээр, Султан Баязетын цэргүүд тэр дээрэмчдийг барьж, та Баязетыг өөрөө ялж, хамаг юмыг нь олзолсон болохоор хүү минь одоо энд байгаа. Миний хүүг хаана байгааг та мэдэх ёстой. Та миний хүүг эргүүлж өг! гэхэд өөрсдийгөө мэргэн ухаантайд тооцдог ноёд сайд огт тоолгүй, цөмөөрөө нирхийтэл инээлдэв. Төмөрийн бараа бологсод, шадар цэргүүд, мяндаг тушаалтан нар ч гэсэн:

	— Энэ хүүхэн солиотой юм шив дээ! гээд үл тоомсорлон бас л инээлдлээ. 

	Гагцхүү Кермани тэр хүүхний зүг нэг сүрхий харснаа:

	— Энэ солиотой амьтан эх ч болох гэж дээ! Дайн ч эр энхийг хүсдэггүй юм гэж өгүүллээ. 

	Темарлан ч маш ихээр гайхаж сууснаа:

	— Бүсгүй минь! Миний үзэж дуулаагүй тэр орноос энэ далай тэнгис, гол мөрөн, уул нуруу, ой тайгыг яаж нэвтэрч ир ээ вэ? Ханьгүй хүнд юугаар ч сольшгүй, цорын ганц найдвар болох зэвсэг ч үгүй байж яахлаараа хээрийн зэрлэг араатнаас ч долоон дор элдэв хүмүүсийн хөл гарт өртөлгүй яваад ирдэг бил ээ? Юу болохыг хэн байг гэх вэ? Чиний хэлсэн үгэнд би гайхаж байгаа боловч чамд итгэж учрыг олж тунгаана гэж айлджээ.

	Хайрыг нь яндаж болдоггүй, ариун цагаан сүүгээрээ бүх дэлхийг тэжээн тэтгэгч эх болсон эмэгтэй хүнийг магтан дуулъя. Хүнд заяагдсан сайн сайхан юм бүхэн нарны шимт туяа, эхийн ариун сүүгээр тэжээгдсэн байдаг! Энэ нь амьдралыг хайрлах хайраар биднийг тэжээж байна! 

	Тэр бээр Төмөрт хандаж ярьсан нь:

	— Би ердөө ганцхан далай харсан, тэнд байдаг олон арал, загасчны завьтай тааралдсан. Хайрт үрээ эрээд яваад байхад аясын салхи л сэвэлзэх юм даа. Далайн хөвөөнд төрж өссөн хүн гол мөрнийг сэлж гатлахад амархан хялбар байдаг. Уул нуруу гэвэл харагдсан нь үгүй ээ. 

	Тэгэхэд согтуу Кермани:

	— Сэтгэлтэй болчихвол уул нуруу хүртэл тал газар болон хувирдаггүй бил үү? гэж хөгжөөлөө.

	— Миний замд ой шугуй их л тааралдлаа. Бас ойн хүрэн баавгай, бодон гахай, ирвэс, шилүүс, зэрлэг үхэр тааралдсан. Аймшигт эрээн барс над руу харж толгойгоо данхалзуулан архирахад шүд нь ярзайн, нүд нь цог шиг улалзаж байсан. Гэвч араатан хүртэл хүнд өлзийтэй ивээлтэй байдаг юм шүү. Намайг тэдэнтэй, тантай адил ярьж эхлэхэд намайг эх хүн юм аа гэж ухаараад барьж идэхээсээ харамсан санаа алдсаар тарж одож билээ! Араатан адгуус ч гэсэн үрдээ бас л хайртай, тэднийгээ амьдруулж эрх дураар нь байлгахын төлөөнөө хүнээс ч дутахгүй тэмцдэгийг та мэдэхгүй гэж үү?

	— Тийм тийм, бүсгүй минь! Нээрэн, араатан ч болох нь ээ үрээ жигтэйхэн энэрч хүмүүсээс ч илүү хайрладаг юм гэж хаан өгүүллээ.

	— Хүмүүс бол хүний үр ач юм. Эх хүн болгон үр хүүхдээ сэтгэл санаандаа ямагт бодож явдаг. Хүмүүс бол эхдээ үргэлж хүүхдээрээ байдаг. Хүн болгон эхтэй шүү дээ. Хэний ч хүүхэд, өвгөн болсон та ч гэсэн эх хүнээс мэндэлсэн байж таарна. Та нэгэнт цээнийн цэцгээс мэндлээгүй болохоор эх хүн л төрүүлээ шүү дээ! гэсэнд, 

	— Нээрэн, тийм бүсгүй минь! гэж согтуу чагнаж суусан яруу найрагч Кермани дуу алдсанаа, — Үнээн, эр үхрээс тугал гардаггүй, наргүйгээр цэцэг навч дэлгэрдэггүй, хайр дурлал гэж байхгүй бол аз жаргал гэж байхгүй. Эмэгтэй хүнгүй болбоос хайр дурлал гэж үгүй ээ! Эх үгүй бол яруу найраг ч, баатар эр ч төрөхгүй гэж хэлж дуусахад өнөөх бүсгүй:

	— Миний хүүг надад өг, би эх хүн, хүүдээ хайртай! гэж гуйлаа. 

	Хойд насандаа догширч мэндэлсэн Есүс Христосын сүрт хувилгаан — Моисей Магометыг төрүүлсэн эх хүнийг биширч явагтун! Шерифеддиний хэлснээр Христос бурхан дахин биелж Дамаскт мэндлээд үхэгсэд үлдэгсдийг эрж шүүнэ!

	Агуу их суу билигт Аристотель амтат бал бурам, арз хорзоор үгээ хурцалж, алдарт яруу найрагч Саиади, Омар Хайям, Македоны Александр, Сохор Гомер зэрэг хүмүүсийг төрүүлж өгсөн Эх хүнийг биширч байгтун! Эд нар цөм Эхийнхээ ариун сүүгээр тэжээгдэн бойжиж, тэднийг хөл, хэлд орох үеэс нь салж хагацалгүй хөтөлсөөр, амьдралтай уулзуулсан нь эх хүн билээ, ертөнцийн бахархах юм бүхэн Эх хүнээс заяатай!

	— Олон хот, балгасыг сүйтгэн түймэрдэж явсан, доголон барс хэмээх буурал өвгөн Төмөр-Гуруган нь бодолд дарагдан удтал дуугүй сууж байснаа бүхэнд хандаж:

	— Мөн тангри кули Ти-мур! (Би эзэн тэнгэрийн боол, Төмөр) Миний ярихыг сонсоцгоо!

	— Энэ газар дэлхий олон жилийн турш миний хөлд шаналан сүйрч байна. Энэ золигийн гараар олон амьтдын толгойг өвс мэт тас тас хяргасаар гучин жил болчихлоо. Хүү Жангарыгаа алуулж өширхсөндөө устгаад явсан хэрэг. Энэ толгой юу! Огт үхэж өгөхгүй юм даа. Бүх л бүтэн хот, вант улсын төлөө миний эсрэг тэмцэлдэж байсан болохоос биш, хэн ч хэзээ ч хүний төлөө тэмцэж байгаагүй. Миний мэдэхэд, лав хүнийг сохор зоосны дайтай боддоггүй байжээ. Би гэж хэн бэ, яагаад ингэдэг юм бэ? гэдгээ мэдэлгүй явж ирлээ. Баязетыг баривчлан том гинжээр гавлаж авчраад байцаах гэхэд гинжээ даан зогсож чадахгүй байхад нь түүнд хандаж, би Төмөр гэгч байна. Баязет аа, чиний дайчид гэж шалих ч үгүй хүмүүс шив дээ, хөөрхий. Бидэн шиг ийм хүчирхэг улсын гарт цэрэгтэйгээ цуг баригдаж байгаагаа хараа биз. Чи өрөөсөн нүд сохор, би өрөөсөн хөл хазгар, тийм ээ гэж бардамнаж сайрхаж байсан мөртөө тэр амьтныг хараад өрөвдөн гэнэт өөрийнхөө амьдралыг цэгнэн бодож үзэхэд ташуудан харамсмаар байдаг билээ.

	— Эзэн тэнгэрийн боол, Төмөр миний үгийг сонсоцгоо! Миний өмнө ярьж суугаа энэ бүсгүй нүдийг минь нээж, харанхуйг гийгүүлж өглөө. Энэ бүсгүй надтай нэг зиндаанд ярьж, гуйж хүсэлгүй, харин шаардаж байна. Миний ажихад, хөөрхий, энэ бүсгүйн хүү дүрэлзэн бадарч асах амьдралынх нь оч болохоор хайртай ч байлгүй яах вэ, хүүгээ олох гэж үхэн хатан зүтгэлгүй ч яах вэ. Ид шидтэн цөм эхээс төрж, эрэмгий баатрууд уярдаггүй гэж үү? Аяа, Жангар, үр минь! Миний нар байжээ, чи! Газар дэлхийг дулаацуулж аз жаргалын үрийг цацах хэрэг чамд гарч юу магад, гэхдээ миний уршгаар цусанд ханатлаа дэвтсэн эх дэлхий хилэгнэж юу магад! гэснээ дахин бодлогоширч хэсэг байснаа:

	— Эзэн тэнгэрийн боол, Төмөр миний үгийг сонсоцгоо! Одоохон гурван зуун морьтон зүг бүр тийшээ явж, энэ бүсгүйн хүүг олж ир, энэ эмэгтэй эндээ надтай хамт хүлээж байг! Тэр хүүхдийг олж ирсэн хүн их аз жаргалтай явах болно. За хүлээнэ дээ, бүсгүй минь! гэхэд нь тэр бүсгүй унжсан задгай үсээ нүүрээсээ хойш болгоод, өвгөний өөдөөс харж толгой дохин инээмсэглэснээ:

	— Гялайлаа, эзэнтэн минь! гэв.

	Тэгээд өвгөн босож, тэр эхийн зүг дуугүй мэхэсхийн ёсолсонд Кермани балчир хүүхэд шиг баясаж уран үгээр уянгалуулан шүлэглэсэн нь:

	 

	Талын цэцэгс, тэнгэрийн оддоос сайхан нь юу сан бил ээ?

	Тааж цөхөх юмгүй: Хайрын дуу! гэх вий.

	Таван сарын үдийн нарнаас сайхан нь юу сан бил ээ?

	Толт зүрхний амраг минь! гэж хайрт нь хэлэх вий.

	Тийм ээ, тэнгэрийн одод шөнөдөө сайхан!

	Тийм ээ, тэргэл наран өдөртөө сайхан!

	Тийм ээ, амраг минь өнгийн цэцгээс ч сайхан!

	Тийм ээ, хонгорын минь инээд хосгүй нарнаас ч ялдамхан!

	Гэвч орчлонгийн сайхны эхлэл эхлэлийн тухай

	Гэгээн саруул дуугаа одоо бид зохиогоогүй л байна

	Эх дэлхий гэж нэрлэдэг энэ ертөнцийнхөө

	Энгүй их шидийг эгшиглэн дуулаагүй л байна.

	 

	Үүний дараа Төмөр-ленг баясаж яруу найрагчдаа хандаж:

	— Ёстой сайхан ерөөлөө, Кермани чи! гэснээ, — Цэцэн ухаантныг үгээ урсгаж байг гэж бурхнаас хурц хэл заяажээ дээ гэхээр нь,

	— Тэгэлгүй яах вэ! Тэнгэр өөрөө лут яруу найрагч шүү дээ гэж согтуу Керманийг хариу өчтөл, нөгөө бүсгүй инээд алдаж тэнд байсан ноёд хаад бусад олон хүн, хүүхэд шуухад хүртэл инээд алдацгааж тэр Эхийг таашаан харцгаав.

	— Энэ бүхэн үнэн. Үүнийг эхчүүд мэдэж байгаа. Үүнийг эхчүүдээс асуувал: “— Энэ бол мөнхийн үнэн юм. Энэ дэлхийд эрдэмтэн, мэргэд, яруу найрагчид, баатар эрсийг төрүүлэгч нь эх хүмүүс бид билээ. Эхчүүд бид үхлээс хүчтэй. Хүнийг алдаршуулагч увдис бүхнийг нь таригчид нь эхчүүд бид билээ” гэж хариулах буй заа.

	1911


ЗАГАСЧНЫ ГЭРЭЭС

	Царцаа дуугарна.

	Өвгөн гацуур ногоон мөчрөө дааж ядан лүглийж, түүний навч намиа салхи сэвэлзэх аясаар сэржигнэн ганхах нь ямар нэгэн хөгжмийн зөөлөн аялгууг үүсгэж, агаар орчинд цуурайлан энэ нь хэдий хөгжим биш боловч үл үзэгдэх гар хуруугаар үл мэдэгдэх хөг аялгуу хөглөгдөж байгаа юм шиг санагдаж, дуу чимээ намжих цаг мөчийг тэсэж ядан хүлээж байснаа дараа нь орчлон ертөнцөд сүртэйеэ тархмуй.

	Салхи хөдөлж, моддын орой туялзан ганхах нь уулнаас далай руугаа тэмүүлэн зүтгэх мэт санагдана. Их усны давлагаа, үелзэн ирж эрэг орчмын асга хадыг зөөлнөөр мөргөж, тэнгис бүхэлдээ сэвсгэр цагаан мананд умбасан нь шувууд түүний цэнхэр мандалд сүрэг сүргээрээ нөмрөн буусан мэт, жигүүртэн шувууд нэгэн зүгтээ эргэлдэн хөвөн наадаж, усныхаа гүнд тонгос тонгосхийн шумбаж алга болсноо дахин гарч ирээд ганганалдан шулганалдах чимээ үл мэдэг сонстоно. Бас далайн хоёр хөлөг онгоц өмнөөсөө тэднийг даллан дуудах мэт гурван дарвуулаа тэнийлгэж өндөрт босгоод тэртээ алсаас, тэнгэрийн хаяанаас ирж яваа нь энэ шувуудтай бас төстэй агаад амьдралтай үл нийцэх, өнө эртний бараг мартагдах шахсан зүүд зэрэглээг санагдууллаа... 

	Өвгөн, хадны ёроолын нимгэн элстэй хэсэг газар сууж байснаа:

	— Энэ золигийн салхи шөнө ширүүсэх нь дээ! гэлээ.

	Далайн эхүүн үнэрт хилэн ногоон замаг долгиогоор хөвөн ирж эргийн чулуун хайр дээр тогтож, нарны элч бүлээссэн чулуунд эврэн ууршихдаа иодын уусмал шиг хурц үнэрийг агаарт тархаана. Эрчилсэн долгио ар талаасаа хуйлран ирж эрэгт тулаад буцна.

	Өвгөн загасчин шувуудтай төстэй харагдана. Тэр өвгөний царай гонзгойдуу бор, хамар монхор, гар хорчгор туранхай, нүд тормолзсон дүрэлгэр ажээ. Гарынх нь хуруу ээтгэр, мойног, хорчгор ажээ. Тэр бээр царцаа дуугарахыг чагнан, давлагаа хоржигнон хуйлрахыг ширтэн харж байснаа ингэж ярилаа:

	— Хүү минь! Одоогоос тавиад жилийн тэртээ юм сан. Бүгдээрээ наргиж цэнгэсэн, дуулж хуурдсан нэгэн сайхан нарлаг тунгалаг өдөр байж билээ. Эцэг маань 40 настай, би 16 настай байсан юм даа. Би далай их сонирхдог, тэр арван зургаан насанд чинь жигтэйхэн сониучхан байжээ. Нартай тунгалаг байсныг ч хэлэх үү. Нэг өдөр аав надад хандаж:

	— «Гвидо, хоёулаа пеццонд явна шүү» гээд, — Хүү минь, пеццон гэж маш нимгэн мөгөөрстэй, тод ягаан сэрвээтэй, мах нь амттай загас байдаг. Бас түүнийг шүрэн загас гэж бас ярилцдаг. Шүр сувд олборлодог газрын ойролцоо, гүн усанд байдаг учир тэгж нэрлэдэг юм аа. Хөлөг онгоцон дээрээс хүнд ачаатай дэгээ хаяж, тэр загасыг барина. Сайхан загас даа гэлээ.

	— Ингэж аав бид хоёр загасандаа явахдаа их олзноос өөр юм бодсонгүй, миний эцэг булиа тэнхлүүн, туршлагатай загасчин хүн, үүнээс хэдхэн хоногийн өмнө эцгийн бие муудаж, цээжээр нь өвдөж хөндүүрлэн, хэрэх өвчин нь хөдөлж нэг л ёозгүй байлаа. Угтаа загасчин хүнд тусдаг өвчин байж л дээ.

	— Далайд явахад айдаг зүйлийн нэг бол гэнэт гардаг хуй салхи юм шүү. Чингээд эрэг хавиас зөөлхөн сэвэлзэн үлээж байсан салхи биднийг усны захаас нэлээд холдмогц арай бидэнд гомдоогүй байгаа даа гэмээр гэнэт хуйлран юу юугүй ширүүсэж эхэлдэг юм. Бидний сууж явдаг завь бол дорхноо хэмхэрч салхинд туугдаж заримдаа өехийг нь өөд нь харуулан хөмөрч, та усанд үлдэж ч мэднэ. Энэ бол хоромхон агшинд болох тул таныг хараал ерөөл тавьж, бурхан багшдаа залбирахын завдал өгөлгүй хөмөрч өнхрүүлээд алсад туучихна. Дээрэмчин ч гэсэн энэ лүдийн хар салхинаас дээр дээ, тэгэхдээ хүн бол байгалийн аюулаас ч шулуун шударга биз дээ гэлээ.

	— Бид хоёрыг далайн эргээс дөрвөн км хэртэй холдоод явж байтал золиг салхи гарч нэг их зодоонч хүнтэй санамсаргүй халз тулгарч балбуулж гарах шиг болов. Тэгэхэд аав минь муу гараараа сэлүүрээ зуурч:

	— Гвидо, тогтоогоорой, зангуугаа буулга гэж хэллээ.

	Намайг зангуугаа буулгах хооронд аав сэлүүрээ мулт алдан цээж рүүгээ цохиулж завины ёроолд ухаангүй ойчлоо. Завь юу юугүй хөмөрчих гээд аавдаа огтхон ч тусалж чадсангүй, энэ бүхэн нүд ирмэхийн зуур болж намайг сэлүүр дээрээ сууж залахад хаашаа ч юм зөндөө явчихсан байв. Хуйларсан давлагаан дунд дайвалзан хөвж салхи улам ширүүсэхэд өндөр давлагаа нөмрөн ирж шүрших нь бидний нүгэл хилэнцийг арилгах гэж шивнэн тарнидаж байгаа ламтан шиг санагдаж билээ. Ашгүй, эцэг минь ухаан орж өндийн, далайн эрэг тийш ажин харж байгаад “Ээ дээ, хүү минь! салхи намдах болоогүй вий” гэж өгүүллээ.

	— Залуу байхад хэрийн юмыг огт ухаардаггүй явжээ. Усанд унах аюул тулгарвал сэлээд гарчхаж бололгүй яах вэ гэж бодоод сургуулийг нь хийж явлаа. Чөтгөр шулам шүглэсэн энэ хар довог намайг үхүүлж үлдсэн хэдэд маань гай учруулж нүх ухуулж үнэ төлбөргүй уйлуулж дуулуулах гээ юм болов уу, гэснээ, 

	— «Ажрахгүй шүү Гвидо! гэж инээмсэглээд үснийхээ усыг сэгсрэн унагалаа. Амьд явбал алтан аяганаас ус ууна даа, оломгүй далайг омогдоод ямар ашиг гарах биш, амиа хайрла! Эс тэгвээс харина гэж бодохын хэрэггүй» гэлээ.

	Далайн цэнхэр давлагаа бидний сууж яваа бяцхан завийг хүүхэд бөмбөг шидэх адил хөвүүлж завины ирмэг дээгүүр ус халин биднийг нөмрөн алдаад нэг дээш гарч, нэг доош орж явсаар эргээс улам улам холдлоо. 

	Тэгэхэд аав:

	— Чи гэртээ эргэж харьж магадгүй, би ч үгүй байх аа! гэснээ загасчин хүний ажил үйлийн тухай миний ярихыг сонс... гэлээ.

	— Тэгээд олон төрлийн загас, тэднийг хаана байдаг, хэдийд хэрхэн барьж байх талаар надад ярьж өглөө.

	Шүдээ ярзайлгаад архирч байгаа бөөн нохойн дунд орчихсон өчүүхэн хоёр туулай шиг нэгэнт үхлийн ирмэг дээр байгаа болохоор миний сэтгэл түгшиж, 

	— Аав аа, бурхан шүтээндээ залбирч явбал дээргүй юм биш үү? гэсэнд:

	— Бурхан хамаг амьтныг тэтгэж байдаг! гэж хариу өчив.

	«Эх дэлхийд мэндэлсэн хүмүүс далайд осолдон амь үрэгдэж, тэдний нэг нь одоо амь аврагдах горьдлого тасрахад хүрвэл өөрийнхөө сурч мэдсэн бүхнийг ганц хүүдээ үлдээх ёстой гэдгийг өвгөн загасчин ухаарч байсан нь лавтай. Хүнд амь ч хэрэгтэй, ажил ч хэрэгтэй. Бидний аз л мэдсэн хэрэг дээ...» гэж аав минь ярьж билээ.

	— Ажлынхаа тухай мэддэг болгоноо надад ярьж өгөөд бас хүний орчлонд яаж аж төрөх тухай ярьж байв.

	— Аав аа, та намайг сургамжилдаг цаг мөн гэж үү?

	— Чиний хал үзэж хашир суух цаг болоогүй.

	Их далай цалгилан давлагаалж, хүчит салхи зэрлэг араатан лугаа улин исгэрч байхад миний эцэг надад дуулдахаар үе үе хашхирах шахам ярьж явлаа.

	— Надаас дээр хүн ч гэж байхгүй, надаас доор хүн ч гэж байхгүй гэсэн бодлоор биеэ авч яв. Энэ үнэн юм шүү! Тайж ч байг, загасчин ч байг, лам ч байг, цэрэг ч байг адилхан хүн, чи ч гэсэн ялгаагүй бусад хүмүүсийн нэгэн адил хүн. Энэ хүн муухай зан араншинтай шүү дээ гэж бодож уул хүнтэй хэзээ ч тэгж битгий харьц. Энэ хүнд сайн тал их бий гэж бодож яв. Хүнийг хүндэтгэж байж хүнээр хүндэтгүүлдэг юм. Энэ үнэн үг шүү!

	Манай завь салхинд нэг давлагаанаас нөгөө давлагаа руу, нэг бол дээшээ, нэг бол доошоо түрэгдэн хөвж, долгио цалгилах чимээнд аавын үгийг сонсож явлаа. Түүний ихэнх үг надад сонстохоосоо өмнө салхинд замхран алга болж мөч тутамд үхлийн аюул тулгарч байхад тухтай сонсох боломж ч үгүй, ихэнх үгийг нь ухаарч чадалгүй өнгөрсөн юм. Би ихэд айн эмээж, далайг тэгж догшрохыг анх удаа үзэж, хүн гэгч их усан дотор ямар ч хүч тэнхэлгүй, өчүүхэн амьтан болохыг ухаарч билээ! Тэр үедээ эсвэл хожим хойно миний биеэрээ амссан тэрхүү аюулт мөчийг дурсан санахад одоо болтол сэтгэл зүрхэнд минь тов тодхон байгаа боловч үгээр бүрэн илэрхийлж чадахгүй байна даа.

	Намайг нэг хартал, аав маань хөөрхий, муу гараа тэнийлгэн завины ирмэгээс зуураад ёроолд нь сууж яваа харагдлаа. Малгайгаа усанд урсгаж алдаад толгой нүцгэн болчихсон, долгио давлагаалан халихдаа түүний толгой түрүү, дал мөрийг нь мөргөн, заримдаа баруун зүүн, заримдаа өмнө хойноос нь ирж мөргөхөд толгой сэжлэн тургиж, байсхийгээд л над руу хашхиран, шалчийтлаа норж, жижигхэн болчихсон юм шиг харагдаад, нүд нь айснаас болж сүртэйеэ дүрлийчихсэн байж билээ. Шарх нь янгинан өвдсөнөөс ч тэгсэн байж болох юм даа. Өвдсөндөө л тэгээ биз гэж би бодож явсан юм.

	— Сонсоорой! Хүүе сонсож байна уу? гэнэ.

	— Сонсож байна! гэж үе үе хэлж явлаа.

	— Сайн юм бүхнийг хүн бүтээдэг гэдгийг санаж яваарай.

	— За, за.

	Аав маань надтай цуг байхдаа ингэж огт ярьдаггүй байж билээ. Их л яриа хөөртэй сайхан зантай байсан мөртөө миний өөдөөс дооглонгуй, үл итгэх байдлаар ширтэн хараад байгаа юм шиг санагдахаар би ямар балчир хүүхэд биш дээ гэж гоморхон явсныг хэлэх үү. Бодвол, залуу насанд бие тоох гэж нэг юм байсан хэрэг. Аавын хашхирах дуу миний айдсыг түр сатааруулан мартагнуулж байсан учир би тэр бүхнийг сайтар санаж явдаг юм аа, гээд өвгөн загасчин хэсэг зуур чимээгүй болж, дараа нь цалгилах тэнгисийг ажиглан харж байснаа нүдээ ирмэн инээмсэглээд:

	— Миний мэдэхээс, хүмүүсийг ажиглахад санаж явна гэдэг чинь ялгаагүй ойлгон ухаарч байна гэсэн үг. Харин хүнийг хэдий чинээ таних тутмаа төдий чинээ сайн ойлгодог юм. Үүнд итгэж яваарай! гэж билээ.

	— Би итгэж явдаг юм. Аавын минь, нүдэнд дулаахан царай, том дүрэлгэр нүд нь одоо миний сэтгэлд ургаад ирлээ. Тэгэхэд аав намайг тун нухацтай их л хайрлан өрөвдсөн шинжтэй нэг харсан шүү. Аавынхаа тэр өгөөмөр сэтгэлийн илч хүчээр лав одоо л бид хоёр салахгүй шүү дээ гэсэн бодол харван орж ирсэн дээ. Үхэхгүй гэдгээ зөн бэлгээр мэдсэн хэр нь айж байсан. Завь дайвалзан хөмрөх шахлаа. Гэнэт эрчилсэн бөөн давлагаа хуйлран ирж мөргөтөл азаар завь тэгширч бид хоёр хажуу бөөрөнд нь тулж тогтлоо. Бишдэх нь ээ гэж бодоод авч явсан олсныхоо нэг үзүүрийг завины тэнхлэг модноос бэхлэн уяж нэг үзүүрээс нь (тамир тэнхээтэй үедээ) зуураад авахад ширүүн долгио тааралдсан ч завинаасаа салахааргүй байлаа. Тэнхэл тасарч сульдаагүй ч гэсэн усан дээр тогтон явахад хэцүүхэн л байсан даа. Аав бид хоёр хэд хэдэн удаа холбирч унах дөхлөө. Толгой түрүү эргэж, чихэнд ус дүүрч дүлийрээд, ус их залгивал осолтой л байлаа.

	Далайн давлагаа зургаа долоон цаг хэртэй удаан үргэлжилж байснаа гэнэт салхины чиглэл өөрчлөгдөж, эргийн зүг хуйлран одоход бидний завь ч мөн тэр зүг хөвлөө, тэгэхэд би баярлаж:

	— Ээ, гялай... гэж хашхирч билээ.

	Эцэг маань бас нэг юм хэлж хашхирсанд “мөргөчих вий” гэсэн цорын ганц үгийг нь дууллаа.

	Бидний завь хад асга мөргөчих вий гэж аав маань бодож явсан байж. Бидний ойролцоо огт юм харагдаагүй, ер анзаарсан ч үгүй... Тэгтэл аавын яг зөгнөж хэлснээр бөөн давлагаан дунд ороод яах ч учраа ололгүй сандарч хөшөө мэт болоод бид хоёр завиныхаа ёроолд дун хорхой шиг шигдлээ. Ингэж нэлээд явтал харанхуй хар хавцал харлан харагдаад, тэр зүг өөрийн эрхгүй татагдлаа. Далайн эрэг бараантан ил харагдаад тэр зүг байдаг хурдаа шавхлаа, тэгтэл гай болж эрчилсэн давлагаантай тааралдан шууд туугдан хөөгдсөн, хутга шиг хурц хурц ирмэгтэй хадан хясаа руу эрчээрээ очиж мөргөтөл завь маань няц гишгүүлсэн юм шиг тар нярхийн хэмхэрч бид хоёр явгарав. Нэг хартал аав маань тэр хадан хясааны ёроолд толгой нь шоволзон хөвж яваа харагдлаа. Би бүр учраа олохоо байлаа. Аавыгаа хоёр цаг хэртэй эрээд арай гэж хясааны ёроолоос олоход ууц нуруугаараа их гэмтэж, гавал яс нь ар дагзаа хүртэл цуурсан байлаа. Толгой нь нэл шарх, уураг тархиных нь зарим хэсэг гадагшаа гоожин угаагдаж, тод улаан толботой нарийн судлууд цайрч гантиг чулуу юм уу, эсвэл цустай хөөс шиг санагдаж билээ. Харахын аргагүй муухай болсон хэр нь царай зүс нь тунгалаг дөлгөөн, нүд нь зүгээр, тэгэхдээ тас аниастай байлаа.

	Би бас яасан гээч!? Мөн л их зүдэрч шаналсан, намайг ухаангүй байхад эрэг дээр татаж гаргасан байлаа. Бид давалгаанд туугдан явсаар Амальфи хэмээх нэгэн харь газрын арал дээр хүрч ирсэн байлаа. Тэндхийн хүмүүс бидний нэгэн адил загасчид болохоор яагаад ийм хэрэг гарав гэж гайхаж зогсолгүй, шууд тус болж билээ. Амь нас өрссөн ажил хийдэг хүмүүс үргэлж сайхан сэтгэлтэй байдаг юм!

	Эцгийнхээ тухай бодож санаж явдгаа бүрэн гүйцэд ярьж чадсангүй гэж би бодож байна. Гэхдээ тавь гаруй жилд миний зүрх сэтгэлдээ хадгалж явсан тэр зүйл энэ хэдэн үгээр яахин тайлагдах билээ. Тэгэх тусмаа би гэдэг чинь бусад загасчдын нэгэн адил жирийн л хүн болохоор санасныгаа гарган юун тэгж уран гоё ярьж чадах билээ!

	Эцэг маань одоо нэгэнт үхлээс аврагдахаа байлаа гэдгийг мэдээд сэтгэлээ хатамжилж, үр болсон намайгаа мөчийн зуур ч марталгүй байж, хүнд хэрэгтэй гэсэн бүхнийг надад гэрээсэлж байсан нь үнэн байсан гээд бүснээсээ хуучирч улаан өнгө нь гандсан нэхмэл даалин авч дотроос нь модон гаанс гаргаж тамхиа нэрэнгээ, 

	— За хүү минь! Ийм хэрэг болсон юм даа! Эжий аав шиг чинь сайхан сэтгэлт хүмүүс олон шүү! Тийм хүмүүсийг хайрлан хүндэтгэж яваарай. Хүнд туслахад хариутай байдаг юм гэж сургамжлан хэллээ.

	Салхи улам ширүүсэж, цэнхэр давлагаа хөөсрөн оволзоход жигүүртэн шувууд өд, сөдөө дэлгээд ганганан ханьсаж усны гүн рүү яаран алсална. Түрүүчийн гарч ирсэн гурван дарвуулт далайн хоёр хөлөг онгоц тэртээ алсад тэнгэрийн хаяаны хөх зурваст орж үзэгдэхээ болив.

	Далайн арлын огцом эргийг хөөсөрсөн давлагаа эрчлэн ирж мөргөн буцахдаа цэнхэр өнгөөр туяаран үзэгдэж нугын царцаа нэгэн хэвийн цар-р цар-р дуугарсаар авай.

ЖИОВАННИ ХЭРХЭН СОЦИАЛИСТ БОЛОВ?

	Усан үзмийн тариалангийн өтгөн ороонгын дундаас үл үзэгдэх дарс хадгалах зоорины үүдэн тушаа, хятад сарнай цэцгийн бут, ороонгын навчаар дээврийг нь битүүлж хучсан саравчны сүүдэрт будагчин Винченцо, слесарь Жиованни хоёр шилтэй дарс тавьсан ширээнээ ярилцан сууна. Будагчин Винченцо царай хүрлэгэр хар, бие ясархаг том, нуруу пагдгар агаад тунгалаг хар нүдэнд нь бодлогоширсон байдалтай дөлгөөн инээмсэглэл тодроод мөрөөдөгчийн дүрийг санагдуулавч, аргагүй л хүүхдийн гэнэн томоогүй байдал илэрнэ. Тэр бээр яг хүүхэн хүнийх шиг бяцхан жимбэгэр уруултай, урт том гартай, сарнай цэцгийн мөнгөлөг дэлбээг оролдон эргүүлж уруулдаа хүргэж үнэртэн таалахдаа нүдээ үл мэдэг аньсхийн:

	— Магадгүй юм шүү, би мэдэхгүй юм даа! гэж намуухнаар өгүүлээд шанаагаа тулан, толгой сэгсрэхэд хонгор шаргал үс өргөн магнай руу нь буув.

	— Аргагүй л дээ! Хойд зүгт ойртох тутам улам тэсвэр хатуужилтай хүмүүс тааралддаг юм гэж Жиованни мэдэмхийрэн хүүрнэнэ. Тэр бээр хүрэн улаан царайтай, өргөн цээжтэй, буржгар хар үстэй залуухан эр бөгөөд хамар нь наранд түлэгдэж, арьс нь холцруутан борлоод сэвх суужээ. Нүд нь шар үхрийнх шиг дүрэлгэр том агаад дөлгөөн, зүүн гарын эрхий хуруу үгүй ажээ. Түүний ярих байдал нь тос нэвт шингэсэн парвигар хар гарынхаа хөдөлгөөн шиг удаан аж. Хумс нь хугарсан палигар бүдүүн гараараа шилэн аягатай дарсаа барьж хүнгэнэсэн паргиа дуугаар:

	— Милан, Турин хотод уран дархнуудын сайхан газрууд байгуулагдаж байна. Бас шинэ цагийн хүмүүс бий болж, ухаан нь ч тэлж байна! Асар удалгүй энэ газар нутагт ч учир ургана даа! гэхэд нь:

	— Нээрэн тийм шүү! гэж будагчин хариулаад аягатай дарсаа авч өргөтөл нарны алтан цацраг аяганд нь гялалзан тусахад бэлгэшээн:

	 

	Ертөнцийн өглөө өнөөдөр яасан сайхан байна вэ?

	Ер нь ингэхэд бид хүйтэнд нь борогшиж бойжсон шүү дээ! 

	 

	гэж дуулна.

	— Миний бодлоор бол хойшлох тутам олигтой ажил олдоно. Энэ францчууд бидэн шиг тийм ч залхуу биш улс. Цаашилбал герман, нөгөө орос хүмүүс хүний мөсөөр сайн улс юм даа.

	— Тийм ээ! 

	Жишээлэхэд, эрх чөлөөгүй дарлагдан зовж байсан орос хүмүүс хувьсгал6 хийлээ. Гагцхүү түүний нөлөөгөөр дорнод дахин бүхэлдээ амьдрал тэмцэлд бослоо шүү дээ.

	— Ёстой баатруудын эх орон мөн! Би тэнд очиж аж төрөх юм сан... гэж будагчин толгойгоо бөхийлгөн өгүүлэхэд слесарь тосон:

	— Чи юу? гэж дуу алдсанаа алгаараа падхийтэл өвдгөө алгадав. — Чи долоо хоногийн дараа бөөрөнхий мөс болж хувираад хойшоо өнхрөөд явчхаач!

	Хоёулаа тас тас инээлдэв.

	Тэдний орчин тойронд өнгийн цэцэг алаглан, нарны гэрэл агаарт солонгорон туяарч шилэн аяганд амтат дарс хөөсрөн шаагьж, алсаас далайн гүехэн давлагаа намуухан сонстоно.

	— За, миний нөхөөр! Намайг социалист болсныг дуулсан бил үү? Чи одоо миний тухай шүлэг холбоно байгаа! гэж слесарь хэлээд марсайтал инээв.

	— Үгүй шүү! гээд цаадах нь инээмсэглэснээ аяганд дарс дүүргээд, — Чи надад огт яриагүй шүү дээ. Бололгүй яах вэ гэснээ нөхрөө ажин, — Наад хувцас чинь чамд гойд зохижээ. Чамайг яг энэ чигээрээ эхээсээ төрсөн байх гэж би боддог юм.

	— Хаанаас даа! Өвгөн минь! Би чам шиг л чармай нүцгэн төрсөн хүн. Би чам шиг, бусад хүн шиг бас тэнэг төрсөн амьтан. Идэр залуу явахдаа баян айлын охинтой гэрлэх юм сан гэж хүсэн мөрөөдөж байлаа. Цэрэгт ч явж үзлээ. Цэргийн дарга болох санаатай шалгалт өгөх гэж явсан үе ч бий. Хорин гурван настайгаасаа амьдралын зах руу ороод, эрдэм мэдлэггүй бол харанхуйтай адил юм байна гэдгийг ухаарч билээ.

	Тэгээд будагчин ширээ тохойлдон налж, толгойгоо дээш гэдийлгэн уулсын зүг ширтэхэд жалгын ирмэг дээрх аварга нарс мод өтгөн мөчрөө нэвсийлгэн сүртэйеэ харагдана.

	— Миний алба хааж байсан хороог Болонь мужид явуулсан юм. Тэнд тариачдын үймээн дэгдэж, зарим нь ажлын хөлс нэмэгдүүлэхийг шаардаж байлаа. Газрын түрээсийг багасгана, ажлын хөлсийг нэмэгдүүлнэ гэдэг бол одоохондоо биелэхгүй мэт бодогдсон. Газар эзэмшигчид өөртөө ашиггүй юм хийхгүй биз дээ. Хотын хүн надад бол аль аль нь буруу юм шиг санагдсан. Харин зарим ажилчид баячуулын суурь машиныг эвдлэн сүйтгэж, талх тариа, амбаар савыг галдан шатааж байхыг хараад зүйтэй байх даа гэж боддог байлаа. Өдөр нь халуун наран зулай дээрээс шарж амьсгал давчдуулан, байсхийгээд л манай салааг нүүлгэн шинэ газар аваачдаг, бас шөнийн цагаар эргүүлийн алба гүйцэтгэх гэж тун зовуурьтай байсан юм гээд аягатай дарснаасаа хэд залгилаад их л хөгжилтэй болж: — Тэр тариачид хээр талаар хонь хурга шиг бөөгнөрөн явахдаа дуу шуу ч үгүй, их л дүнсгэр харагддаг сан. Бид тэднийг хөөн тараах гэж жад, шийдэм харуулж, заримдаа бууны бөгсөөр нудраад авахад жишим ч үгүй байдалтай, заримдаа жаахан холдчихоод буцаад цуглардаг байв. Гахайтай хөөцөлдөж байгаа юм шиг мөн ч залхуутай, хэдэн өдөр хуй салхи шиг сүртэй юм болж билээ. Манай салаан дарга Луото гэгч золбоолог сэргэлэн эр байлаа. Уулархаг нутгийн хүн юм сан. Уул нь тариачин гаралтай хүн, бас л зовж, айж сандрахдаа царай нь цонхийж бидэнд хандан: «За нөхөд минь! яадаг билээ. Эд осолтой шүү! Буудчихвал яасан юм бэ? Би л эдний хараалыг идэг» гэж олонтоо ярьдаг байж билээ.

	— Түүний хэлсэн үг бидэнд эвгүй сэтгэгдэл төрүүлж, нээрээ л байшингийн өнцөг булан, гүвээ, толгодын орой дээрээс, моддын наана цаанаас тариачин эрсийн толгой түрүү цухалзан, биднийг хүйтнээр нэг л ёозгүй харах санагддаг сан гэхэд нь Винченцо түүний өөдөөс бахдаж харснаа аяганд дарс сэргээгээд:

	— Май уучих! гээд нөхөртөө барилаа.

	— За баярлалаа. Баатар эрс мандтугай! гэж слесарь дуу алдсанаа нөгөө хундагатай дарсыг хөнтөрч, сахлаа гараараа шувтран арчаад цааш үргэлжлүүлэн ярьсан нь:

	— Би нэгэн өдөр жимсний төглийн хажуу дахь бяцхан толгой дээр гараад тэр хавийн модыг хараад зогсож байлаа. Тэр үед тариачид жимсний модны мөчрийг хугалж гэмтээдэг байсан юм. Тэр толгойн хормойд нэг өвгөн, залуугийн хамт суваг ухаж байлаа. Тэр өдөр халуун нар зулай дээрээс гал адил төөнөнө. Загас ч болоосой, усанд орчих юм сан гэж бодогдном. Тэр хоёрыг хараад уур хүрч байснаа санаж байна. Тэр хоёр үдэд ажлаа түр орхиод талх, бяслаг, домботой дарс гаргаж байгаа харагдлаа. Яах бол гээд харж зогслоо. Тэгтэл нөгөө өвгөн намайг энд байгааг хараад нөгөөх залуудаа нэг юм хэлэхэд дургүйцсэн байдалтай толгой сэгсрэхэд нь:

	— Очоод ир! гэж өвгөн шаардангуй хэллээ.

	Тэгтэл нөгөөх залуу домботой дарсаа бариад шууд л миний дэргэд хүрч ирэнгээ, 

	— Таныг юм уух байх гэж аав минь энэ дарсыг өгч явууллаа гэж дурамжхан хэллээ.

	Шууд аваад уучихад эвгүй юм шиг санагдаад өвгөний зүг үгүй гэж толгой сэгсрэн, талархсанаа илэрхийлэхэд өвгөн дээшээ огторгуйн зүг харж:

	— Хүү минь, та уучхаач! Бид энэ дарсаа цэрэг хүнд биш, танд уулгах гэсэн юм. Цэрэг хүн миний дарсыг уугаад сайхан зантай болно гэдэгт бид итгэдэггүй гэлээ.

	Би уухгүй юм сан гэж бодсон боловч тэвчилгүй хоёр гурав сайн залгилаад баярласнаа илэрхийлэхэд тэд тээр дор цайгаа ууж байв. Удалгүй ээлж солигдох цаг болж миний оронд Салерно хотын оршин суугч Уго гарч зогслоо.

	— Сайхан сэтгэлтэй хоёр тариачин байна шүү гэж би нөгөө харуулдаа хэлээд явлаа. Тэр өдрийн орой нь машин байсан саравчны үүдэнд зогсож байтал дээвэр дээрээс ваар унаж мөрөн дээр хүчтэй цохисон тул зүүн мөр гэмтсэн юм гэсэнд слесарь нүдээ онийлгон:

	— Ваар, чулуу, мод шийдэм гэнэ ээ, тэгээд яасан бэ? гээд намайг шоолон марсайтал инээж:

	— Тэр хэдэн өдөр миний харуулд гарч байсан газар ширүүн байлаа. Харуулын цэргийг явах юм уу, эсвэл зогсож байхад нь гэнэт хажуугаас нь модны тайрдсаар чулуудаж, дээрээс нь чулуугаар нүүлгэдэг байв.

	Нэг өдөр явж байтал тэр чулуу, модны нэг нь миний толгой дээр тусаж их хавдаж овойгоод булдруутай юм шиг боллоо. Тэгэхэд бид уурлалгүй яаж байх вэ! гээд түүний харцнаа гунигтай байдал тодорч царай нь зэвхийрэн цайрч ирснээ:

	— Ийм зүйл сонсохоор ичиж зовох шиг болдог юм аа гээд дуулдах төдий өгүүлэв.

	— Одоо яая гэх вэ! Хүмүүс аажмаар ухаан сууна биз. Тэгээд би түргэн тусламж дуудлаа. Намайг нэгэн эмнэлэгт хүргэгдэн очиход тэнд нүүр лүүгээ цохиулж шархтсан нэг хүн хэвтэж байлаа. Та яагаад ингэж шархтсан юм бэ? гэж намайг асуусанд тэр бээр дурамжхан инээмсэглэж:

	— Чавганц гэж дээ, нэг муу хөгшин шулам л цохичихсон юм. Түүнийг шууд хороох хэрэгтэй гэдэг юм байна.

	— Баривчилсан уу?

	— Үгүй.

	— Би өөрөө бүдэрч унаад нүүрээ шархтуулсан юм аа гэж салаан даргад хэлэхэд миний байдлыг ажигласнаа худлаа гээд үнэмшихгүй байв. Эмгэнд цохиулж шархтай болсон гэхэд эвгүй биз дээ, хар золиг! Тариачид хүртэл бидэнд дургүй байсан нь үнэн байна» гэв.

	Намайг үзэх гэж нэг доктор хоёр хүүхэнтэй орж ирлээ. Тэр хоёрын нэг нь маш сайхан хүүхэн байсан ба Венец хотын ганган хатагтай мөн байсан. Нөгөөг нь би сайн санахгүй байна. Тэд миний шархыг үзэж, гайгүй юм чинь бүлээн жин тавьж өгөөд гарцгаасан юм гээд царайгаа барайлган хэсэг зуур чимээгүй болсноо гараа илэхэд нь цаадах нь дарснаас миний аяганд хийж барихад нарны гэрэл туяаран сайхан харагдаж билээ.

	Тэр эмч хүүхэн нарны тусгалаас зайдуу байх гэж надад маш ойрхон сууж намайг үзэхэд их л дотно юм шиг санагдсан юм. Тэд гараад цэцэрлэг дундуур явж байхдаа миний сайн мэдэх франц хэлээр ярилцах нь цонхны цаанаас содон сонстож байлаа.

	— Саяын залуугийн харц байдлыг та хоёр ажиглав уу? гэж нөгөө эмэгтэй асууснаа: — Бас л тариачин хүн болох нь илэрхий. Тэр залуу манайхантай адил социалист үзэлтэй хүн юм аа. Ийм үзэлтэй хүмүүс дэлхий дахиныг байлдан эзэлж шинэ амьдралыг цогцлон байгуулах, эрх тэгш шударга байдлыг тогтоохын тулд бүхнийгээ зориулахыг хүсэж байгаа даа.

	— Энэ тэнэг амьтад чинь бараг хүүхдээрээ юм байна. Бас харгис догшин байлгүй дээ гэж доктор өгүүлнэ.

	— Харгис догшин байх гэж үү? Яахаараа хүүхдээрээ байдаг бил ээ?

	— Бүх нийтээрээ адил тэгш эрхтэй амьдрах хүслэн байна.

	— Шарынх шиг мэлгэр улаан нүдтэй энэ хүү, шувууных шиг жооногор нүдтэй энэ хархүү хоёртой намайг адилтгах гээ юу! Чи бид хоёр адилгүй, хүмүүс бид хоёртой адилгүй! Ийм муу төрөл угсаатай хүмүүстэй өөрсдийгөө адилтгаж болох уу? Энэ мэтийн зэрлэг араатан шиг амьтдыг өрөвдөж хайрлахын хэрэг байна уу? гэсэн яриа доктор, бүсгүй хоёрын хооронд боллоо.

	Тэр хүүхний их юм ярьсныг би сонсож суухдаа ингэж бодлоо. «За, хатагтай би таныг анх удаа харж байгаа биш дээ. Эмэгтэй хүний талаар цэрэг шиг их хүсэн мөрөөддөг хүн үгүй гэдгийг чи ч гэсэн мэдэж байгаа шүү дээ. Би чамайг ариун цагаан сэтгэлтэй ухаалаг хүүхэн юм аа гэж бодож явахын хамт ер нь тайж угсааны хүмүүсийг арай илүү ухаантай юм шиг санагдсан.

	— Чи энэ эмэгтэйн юу ярьж байгааг ойлгож байна уу? гэж би нөхрөөсөө асуув.

	— Үгүй ээ. Би ойлгохгүй байна гэлээ. Тэгээд нөгөө хүүхний хэлснийг ярихад манай найз машид уурлан босон харайж нүдээ гялалзуулан өрөөн дотуур явахдаа өрөөсөн нүд нь боолттой учир сүртэй харагдаж билээ.

	— Юу гэнэ ээ? Тэр хүүхэн намайг доромжлон, хүн гэж үзэхгүй байх шив дээ. Би тэр хүүхэнд доромжлуулж нэр төрөө гутаах гэж үү! Тэр хүүхний сэтгэл санаа эд агуурстайгаа адил хэврэг хуурмаг юм даа гэж билээ.

	— Манай тэр нөхөр тийм ч тэнэг эр биш. Тэр бээр хүүхэнд уурсахдаа л тэгж хэлсэн хэрэг. Надад ч эвгүй санагдсан. Маргааш өдөр нь тэр хүүхний тухай бид хоёр ний нуугүй ярилцсан. Луото маань маргааш нь уур нь гарчихсан «За нөхөд минь! Хянуур байцгаа! Бид цөм цэрэг эрс гэдгээ битгий мартаарай. Цэргийн сахилга хатуу шүү!» гэж зөвлөж билээ.

	— Хаанаас даа. Бид цэргийн сахилгаа мартаагүй. Олуулаа байсан тул эхний үед туршлага муутай хандлаа. Харин энэ сайн эрс тариачид бидний сул талыг чадмаг ашиглалаа. Жирийн хүмүүс бидэнд ээлтэй хандсан. Нөгөө их юм яриад байсан хүүхэн ч нөхдөөсөө суралцах нь мэдээж. Нөгөө хүмүүс нь ч гэсэн шударга хүнийг яаж таньж мэдэх талаар энэ хүүхэнд сайн сургаж зөвлөмөөр юм даа. Тэр тариачидтай үзэлцэх санаатай биднийг хүрч очиход тэдний олонх нь баглаа цэцэг барин угтаж билээ. Тосгоны гудамжаар биднийг явж байхад түрүүчийнх шигээ мод чулуугаар биш баглаа цэцгээ даллан угтсан даа. Тэгэхэд нь би энэ тариачид одоо л биднийг ойлгож байна даа гэж бодож билээ. Ингэж сайхан угтаж байхад нь муу юм яахин санах билээ гээд инээмсэглэснээ:

	— За Винченцо минь чи миний энэ ярьсныг шүлэглэн ерөөгөөч дээ гэсэнд будагчин эр нэг юм бодсон янзтай жуумалзсанаа:

	— Тэгье тэгье, чиний ярьсныг шүлэглэн ерөөе. Би үүнийг нэг юм дөнгөнө байх аа. Хүн ер нь хорин таван наснаас хэтрэхээрээ шүлэглэх авьяас нь буурдаг юм байна гээд барьж байсан хуучин муу цэцгийг газар чулуудаж өөр цэцэг тастан авч их л тааламжтайгаар эргүүлж тойруулж үзэж байснаа намуухан дуугаар:

	— Ачит эхийнхээ бүүвэйн өвөр дээр торнин өсөж эрийн цээнд хүрээд цааш ахин янагийн халуун цээжийг тэврэхдээ элдвийг умартан биеийн жаргалд умбадаг юм гэлээ.

	Тэгээд слесарь аягатай дарсаа чичрүүлэн өргөснөө чимээгүй боллоо. Тэнгис таатайяа намуухнаар мяралзан давлагаалж тэртээ алс дахь усан үзмийн цэцэрлэгийн зүгээс цэцгийн үнэр бүгчим агаартай холилдон содхон ханхална.

	— Энэ бүгчим халуун нар бүр залхуу хүргэж нозооруулж орхилоо гэж слесарь аман дотроо бувтнав.

	— Шүлгийн онгод орох нь муудаж байх шив. Би гэдэг хүн бүр больж гүйцлээ гэж Винченцо тачирхан хөмсгөө хөдөлгөн аяархан хүүрнэнэ.

	— Чи нэг шүлэг зохиосон биз дээ? 

	— Тийм ээ, би өчигдөр «Комо» хэмээх буудлын дээвэр дээр зогсож байхад ийм шүлэг санаанд орж ирсэн юм гэж их л намуухан бодол болсон байдалтай аялгуулан:

	 

	Нарийн элст эрэг, өнгийн хөх чулуунд

	Намрын шар наран хоргодон хоргодон налайна

	Түрхрэн оволзох давлагаа хад чулуунд агсарна

	Тэнгисийн цэнхэр мандалд тэнгэрийн наран булхана.

	Намрын салхинд тасарсан өнгө өнгийн навчис

	Наана цаана алаглан үхсэн шувуу шиг нэвсийнэ

	Тэнгэрийн царай бүүдгэр, тэнгисийн мандал дүнсгэр

	Жаргах наран гав ганцаар жаргалтайяа инээнэ.

	 

	гэж уншиж дуусгахад нь толгойгоо гудайлган газар ширтэн хэсэг чимээгүй болоход нь слесарь инээмсэглэн:

	— Ертөнцийн юм бүхний тухай уран хошноор өгүүлж бололгүй яах вэ, гэхдээ хамгийн гол нь эрдэмтэн хүний тухай, өгөөмөр сэтгэлт хүмүүсийн тухай магтан дуулахыг эрхэмлэж яваарай! гэж хэллээ.

ӨВГӨН ЧЕККО, ТҮҮНИЙ ХҮҮХДҮҮД

	Эргэн тойрон нам гүм, наран мандахад, чулуут арлын тэртээгээс сэвсгэр цагаан манан эгц дээшээ дэгдэн хөөрч, алтан зул цэцгийн содон үнэр хамар цоргим анхилна.

	Хөх тэнгэрийн мандал доор, гүн уст харанхуй хавцлын дунд ганц арал торойн үзэгдэх нь нархажид бурхны өмнө тавьсан сангийн шанлуу мэт санагдана.

	Одод шуугдан бүдгэрсээр үзэгдэхээ больж, ганц үүрийн цолмон хэмээх зурвас цагаан од л гялалзан гялалзсаар байх нь дорноос гийх нарны улбар шаргал туяанд уусан алга болж, нарны улбар туяа улам цацран гийгүүлсээр амгалан тэнгисийн мандалд улааран тусах нь усны гүнээс «Дөл нь цацарсан бамбар» мэт аж.

	Шүүдрийн мөнгөр дусалд хучигдсан ургамлын навч, цэцгийн дэлбээ нарыг угтан сэргэн мишээж, шүүдрийн дуслууд ургамлын навчис дээр гялалзан гялтганаж байснаа бөнжгөнөн тунарсаар тасран газарт унаж шингэнэ. Түүний унах чимээг сонсмоор санагдавч огт дуулдахгүй нь харамсалтай.

	Жигүүртэн шувууд сая нойрноос сэрж, ой төгөлдөө шулганан жиргэж, далайн дээгүүр татсан өтгөн цагаан манан уулсын зүг дэгдэн хөөрсөөр авай.

	Хэдийгээр байгаль ертөнц ийнхүү сэргэж байгаа хэр нь хүмүүс босох яагаа ч үгүй хар үүрээр ажээ.

	Өглөөний цэнгэг агаарт ургамал, цэцгийн анхилам үнэр ямар ч дуу авианаас содон байв.

	Усан үзмийн мод битүү бүрхсэн, далайн цэнхэр давлагаан дунд хөвж яваа завь шиг бяцхан цагаан байшингийн хаалгаар хань бүлгүй, гон бие өвгөн Этторе Чекко нарыг угтан гарч байгаа харагдлаа. Тэр бээр тахигар урт гартай, мэл халзан толгойтой, амьдралдаа их юм үзэж сүрхий хашир суусан, ухаалаг байрын агаад, түмэн үрчлээ суусан өргөн магнайн цаанаас нүд нь бараг харагдахааргүй ажээ.

	Тэгээд дорноос туяаран байгаа тэнгэрийн хаяа руу удтал саравчлан зогсож байснаа, дараа нь орчин тойрноо ажиглахад чулуун замын хажуугаар сагсайтлаа ургасан өтгөн ногоо халиурч, ягаан, шаргал, улаан цэцгүүд өнгө булаалдан алаглаж харагдсанд өвгөний хүрэн бор царайд дөлгөөн инээмсэглэл тодорч ирснээ, нэг юманд л сэтгэл зовсон янзтай данхар толгойгоо сэжилнэ.

	Тэр бээр ойчих гэж байгаа юм шиг тэнцүүрээ олж ядан бага зэрэг бөхийн, байдгаараа алцайн зогсож байхад түүний эргэн тойрноор нарны буман цацрагт гэгээн өдөр мишээн гийгүүлж, усан үзмийн тариалан хөхрөн униартаж, борхон болжмор, бяцхан бялзуухай цангинан шогширч уулын бэл тайгаар голио царцаа донгодон, бут сөөгийн ёроолоор дэвхрэг үсчин шаагьж, хаа нэгтэй хар тодол эцэж цуцахаа үл мэдэн шогширно.

	Өвгөн Чекко хорчгор шувтан гарынхаа чилээг гаргах гэж хөдөлгөж байснаа гэнэт доошоо, тэнгис рүү үсрэн орох гэж байгаа мэт цээжээ түхийлгэн суниалаа. Харин тэнгис амгалан дөлгөөнөөр тольдоод хундагалсан дарс мэт мэлтэлзэнэ.

	Тэгснээ хувцсаа засаад үүднийхээ чулуун довжоо руу буухдаа хүрмийнхээ халааснаас нэгэн бичиг гаргаж, биеэсээ холдуулан барьж нүдээ анивчуулан үзэхэд уруул нь чимээ эмээгүй хөдөлнө. Сахлаа хусалгүй удсан боловч өнгө жавхаа нь огт буураагүй тэр өвгөний тэнүүн царайд шал ондоо инээмсэглэл тодорсон нь... хайр сэтгэл, уйтгар гуниг, баяр бахдал гурвуулаа давхацна.

	Дал мөрөө нийлүүлэн зэрэгцэж суугаад хөгжилтэйеэ инээмсэглэж байгаа Чекко өвгөн өөртэй нь яг адилхан буржгар үстэй, ханхар өргөн цээжтэй хоёр хүүгийнх нь зургийг хөх өнгийн тосон будгаар зураад дээд талд нь...

	«Артуро, Энрико Чекко нар бол ажилчин ангийн эрх ашгийн төлөө цогтой тэмцэгчид мөн. Долоо хоногт зургаан долларын хөлс авдаг нэхмэлийн үйлдвэрийн 25 мянган ажилчдыг тэмцэлд зохион байгууллаа. Үүний учир энэ хоёрыг шоронд хорив. Нийгмийн шударга ёсны төлөө тэмцэгчид мандтугай!» гэж томоор дармалдан бичсэн дөрвөлжин хатуу цаас гартаа барьжээ.

	Хэдийгээр өвгөн Чекко үсэг үл мэдэх, тэгээд ч энэ бичиг харь хэлээр бичигдсэн боловч яг ингэж бичээстэй байгаа гэдгийг мэдэх төдийгүй үг бүрийг нэгд нэггүй тогтоож, түүнийгээ гадуур явахдаа хагархай хэнгэрэг шиг хашхичин гуугачдаг ажээ.

	Өвгөн тэр бичгийг хоёр сарын өмнөхөн хүлээж авахдаа нэг л ёозгүй юм боллоо гэдгийг зөнгөөрөө мэдэж, сэтгэл нь машид түгшиж билээ. Ядуу хүмүүсийг хууль зөрчвөл зургийг нь зурж тайлбартай нь тавьдаг байжээ.

	Өвгөн түүнийгээ халаасандаа хадгалсаар их удаж байгаа боловч сэтгэлд нь бөөн дарамт болж өдөр ирэх тутам улам зовон шаналсаар байлаа. Нэгэн лам айлд очиж тэр бичгээ үзүүлэх санаатай олон удаа завдсан боловч: «Лам хүн хүмүүсийн тухай үнэнийг бурханд илтгэж магадгүй, харин үнэнийг хүмүүст хэзээ ч ярьдаггүй юм аа» гэсэн үгэнд өчнөөн жил амьдрахдаа итгэн үнэмшиж явдаг тул зүрхлээгүй ажээ.

	Харин өнөө өглөө явж байгаад гадаадын нэг зураач гадаад залуутай танилцжээ. Тэр залуу нуруу өндөр, туранхайвтар биетэй ажээ. Тэр өдрөөс хойш Чекко өвгөн дээр байнга ирж зураг зурдаг, заримдаа хонож өнждөг боллоо. 

	Нэг өдөр өвгөн зориглон:

	— За, хүүхээ! Энэ ямар учиртай зураг вэ гэж асуугаад нөгөө зурагтай бичгээ үзүүлсэнд зураач инээмсэглэн харж харж байснаа:

	— Нэг л сонин юм болж дээ... гэлээ.

	— Энэ хоёр хүүхдийн тухай юу гэж бичсэн байна вэ?

	— Үүнийг англи хэлээр бичсэн байна. Англичуудаас өөр тэдний хэлийг хэн мэдэх билээ. Таныг хүсвэл манай авгай ч дөнгөнө шүү, аягүй бол тэр хүүхэн хэлж өгдөггүй болов уу...

	Тэгээд тэр зураач олигтой тус болсон ч үгүй энэхэн тэрхнийг ярьж байгаад яваад өгчээ. Өвгөн ч сэтгэл дундуур буцаж харив. Маргааш өдөр нь түүнийг зураачийн эхнэртэй уулзахаар явж байтал өргөн хормойтой цагаан пансан бошинз өмссөн бүдүүн хүүхэн цэцэрлэг дотор халуунд хөлсөө гоожуулан, том цэнхэр нүдээрээ хөх огторгуйн зүг эгцлэн ширтээд сууж байв. Өвгөн дөхөж очоод, 

	— Энэ ямар учиртай юм бол оо? гээд нөгөөдхөө үзүүлтэл:

	— Ээ, энэ хүмүүс чинь шоронд суугаа юм байна аа гээд өнөө хүүхний хэл ээдрээд явчихлаа.

	Тэгтэл өвгөний хамаг бие хүйтэн оргиж чичирхийлэн, гишгэж яваа газар нь тэр аяараа дайвалзан хөмрөх гэж байгаа юм шиг санагдаад сэтгэл нь үймэрсэн боловч биеэ барьж хатамжлан:

	— Тэгээд юм хулгай хийчихээ юу, эсвэл хүн алчихаа юу? гэж асуухад нь:

	— Хаанаас даа! Зүгээр, зүгээр, эд чинь социалистууд юм байна.

	— Социалистууд гэж юу гэсэн үг вэ?

	— Хувьсгалчид гэсэн үг ээ гэж тэр хүүхэн сулхан дуугарснаа жишүү хараад, нүдээ анилаа.

	Гадаадынхан хамгийн ухамсартай хүмүүс байтал ухаан бодлоороо манайхнаас дор юм байна даа гэж өвгөн ухаарсан мөртөө хоёр хүүгийнхээ тухай тодорхой дуулмаар санагдаад тэр авгайг том цэнхэр нүдээ хэдийд нээж, над руу харах бол оо гэж хүлээн удаан гэгч зогсож байтал, ашгүй, наашаа эргэн харахад нь зураг руугаа хуруугаараа чичин зааж:

	— Энэ чинь, үнэн байгаа даа? гэж лавлан асуулаа.

	— Би мэдэхгүй юм байна. Түрүүн хувьсгалчид гэсэн утгатай үг ээ гэж би хэлсэн шүү дээ... гээд хөөрхий өвгөнийг өрөвдөх сэтгэл төрөв.

	— Үгүй, тэр хөгшин ойлгохгүй байна. Ром хотод төрийн сайдууд улс төрийн хэргийг хөтөлдөг. Ядуучуудад оногдуулдаг татвараа ихэсгэхийн тулд баячуулын хэрэглэдэг ов заль юм. Энэ өвгөний хоёр хүү хоёулаа ажилчин, одоогоор Америкт аж төрж байгаа. Алдартай хоёр сайн хүү байгаа юм. Яахаараа энэ хоёр улс төрийн хэрэгт орооцолддог бил ээ?

	Хоёр хүүгийнхээ зурагтай тэр бичгийг бүхэл шөнөжингөө гартаа бариад сууж хонохдоо сарны туяанд заримдаа тэр нь бүдгэрэн бараантаж харагдахад элдвийн муу юм бодогдож байжээ. Тэгээд нэг төлөгч хүнээс очиж асуувал тэр бээр шууд товчхон хэлсэн нь...

	— Социалист гэж бурхан шашныг эсэргүүцэгч, хувьсгалт үзэлтэй хүмүүсийг хэлдэг. Чи үүнийг л мэдэж авбал болох нь тэр гэжээ. Тэгээд бас, — Ичмээр юм, чиний насан дээр ийм юмыг сонирхоно гэж үү? гэж өвгөний хойноос дургүйцсэн байдалтай хэлэхэд нь «Энэ өөдгүй амьтанд хоёр хүүгийнхээ зургийг үзүүлээгүй нь сайн боллоо доо» гэж өвгөн бодсоор цааш гэлдрэв.

	Ингэсээр бас гурван өдөр өнгөрч, өвгөн Чекко үсчин хийдэг, ганган хар хүүтэй очиж уулзан, өнөөх бичгийг үзүүлбэл тэр үсчин залуу уг бичгийг уншиж дуусгаад:

	— Ээ, бурхан минь! гэж халаглан дуу алдсанаа, царай нь минчийж улайн их л баярласан байдалтайгаар, — Энэ Артуро, Энрико хоёр чинь миний андууд байгаа юм? Эцэг нь болох танд чин сэтгэлээсээ баяр хүргэж байна. Би ч гэсэн урамтай байна! Би гэдэг хүн нутгаасаа төрсөн хоёр сэхээтнээрээ бас л бахархалгүй яах вэ гэхэд нь:

	— Битгий дэмий юм яриад байгаач гэж өвгөн уцаарлав. 

	Тэр бээр хоёр гараа савлан доёлж:

	— Зүгээр, сайн хэрэг!

	— Энд юу гэж бичээстэй байгаа юм бэ?

	— Та яах гэсэн юм бэ? Үнэн зүйлийг бичсэн нь мэдээж, ядуучуул уул шугамдаа үнэний төлөө цогтой тэмцэгчид байх ёстой гэвэл:

	— За болъё доо, хүүхээ! гээд Чекко модон ултай шаахайгаараа чулуун зам дээгүүр омогтой тог тог гишгэлэн алхсаар холдлоо.

	Сайхан сэтгэлтэй, шударга эрдэмтэн гэж олондоо алдаршсан нэгэн орос өвгөнөөс асууж мэдэхээр очиход нь нөгөө хүний бие тун муу орон дээрээ хэвтэж байжээ. Тэгээд түүнд хандаж:

	— Үүний учрыг тайлан хэлж өгөөч гэж гуйв.

	— Тэр орос хүн цог золбоо нь буурсан онигор нүдээ анивчин дорой дуугаар өнөөх бичгийг унших чамай болж гүйцээд өвгөний зүг харж таалалтайяа инээмсэглэснээ:

	— За, өвгөн минь! хараажаар би гэдэг чинь нас их дээр гарсан хүн. Тун удахгүй диваажинд очно. Үр хүүхдийнхээ төлөө та ямар сайн үйлс бүтээсэн бэ? гэж бурхан багшийг надаас асуун тольдвол энэ уншсанаа нэгд нэггүй тоочдог л байгаа даа? Хөөрхийс, энэ хоёр хүний үр зургаа зуруулж, нэр усаа бичүүлдэг байжээ. Энэ хоёр хүүхдийн юу үйлдсэн, яагаад шоронд сууж байгааг би ойлгохгүй байна даа гэснээ цааш үргэлжлүүлэн: — Эцэг эх, садан төрөлдөө туйлын үнэнч байж, амьдралынхаа зорилгыг зөв ухамсарлан ажилдаа хэрэгжүүлж явааг нь бурхан багшдаа толилдог юм шүү... гэж их л нухацтай, маш энгийн байдлаар зөвлөж өглөө. Тэгснээ ийм худал цуурхал тараах ёсгүй сэн, ийм юм чинь их дуулиантаж сүрхий хачирлагдах нь мэдээж гэж тэр орос хүний хэлсэн үгэнд итгэж, үнэнийг дуулаад баярлахдаа булбарай зөөлөн гарыг нь чанга гэгч атгангуутаа:

	— Тэгвэл миний хоёр хүү гэмт хэрэг үйлдээд шоронд орсон хэрэг биш болох нь ээ гэхэд нь:

	— Тийм ээ, тийм. Баячуулыг болохоор бузар хэрэг үйлдчихээд түүнийгээ дарагдуулж чадалгүй илэрвэл шоронд суулгадаг байтлаа ядуучуулыг болохоор сайн үйл бүтээхийг нь хаан боогдуулж, хувьсгалт үзэл санаа дэлгэрүүлчих вий гэхээс айхдаа л цааргалж байгаа нь тэр гэдгийг та мэдэж байгаа шүү дээ. Таныг ийм хүүхдүүдтэй хүн болохоор жаргалтай эцэг гэлгүй яах вэ! гээд өндийснөө өвгөнд бүүр ойртож их л дорой дуугаар:

	— Хэчнээн ариун шударга хүмүүс гэмгүй мөртөө гэмтэн болоод шоронд хоригдох байтугай харгис бурангуй ёс, өлсгөлөн гуйланчлалын улмаас үүдэн гарч буй аливаа шаар шавхруу бүхнийг шахан зайлуулахын төлөө хэчнээн шилдэг эрс хоёр хүү шиг нь бас тэмцэж байгаа тухай удтал хүүрнэжээ.

	Гэрэлт наран дээр хөөрч, жин үд болоход зулай дээрээс цог адил төөнөнө. Хадны завсраар орооцолдон ургасан ногоон хөвд, хээр талын анхилам цэцгүүд хөх огторгуйтай өнгө хослон алаглаж нарны гэрэлд солонгорон тоосорно. Өглөөний нарнаар гялалзаж байсан өвсний мөнгөн шүүдэр нарны элчинд цохигдон газрын хэвэлд шингэнэ.

	Буман шувуу шулганан жиргэж, байгаль ертөнцийг сэрээн, уран мөөтгөр хошуугаараа үүрээ урлан барихыг ажиглан сонирхох зуураа далайн цаад биед, нэгэн их хотын шоронд суугаа хоёр хүүгийнхээ тухай бодон бодсоор явлаа.

	Насан туршдаа үнэнч шударга яваа энэ эцэг шигээ хүмүүжсэн хоёр хүүг нь цогтой эх орончид болохоор шоронд хоривч тэдний үйлс ариун өөдрөг тул эцгийн сэтгэлд өег байлаа.

	Түүний хүрлийж барайж байсан царайд гэнэт баярласан байдал тодорч намуухнаар инээмсэглэснээ, 

	— Газар дэлхий нэн арвин, зон олон үгээгүй ядуу, гэрэлт наран ээлтэй, цагийн байдал хатуу харгис. Үүнийг би насаараа бодож явсан хэр нь хоёр хүүдээ яриагүй байхад миний бодол санааг эрт ухаарчээ. Долоо хоногт зургаахан доллар авна гэдэг чинь манайхаар 40 лир гэсэн үг! Үүнийг хоёр хүү минь бага гэж үзэж байсан. Хоёр хүү шиг минь идэрхэн хорин таван мянган залуус ч зургаан доллар бол олигтой аж төрөхийг хүссэн ганц бие хүнд ч хүрэлцэхгүй гэдгийг зөвшөөрнө дөө гэж бодлоо.

	Миний хоёр хүүд хувьсгалт үзэл санаа эрт төлөвшин тогтжээ гэж бодохлоор бахархах сэтгэл аяндаа төрөвч хүмүүс өдөр тутам өөрснөө зохиогоод үргэлж хэлэлцэж байдаг үлгэрийнхээ далайд бага итгэдэг гэдгийг мэдэх тул буурьтай явлаа.

	Хүүхдүүд минь яаж байгаа бол, алс хэтдээ яадаг бол гэсэн бодол өвгөний сэтгэлийг эзэмдэхэд яагаад ч юм бэ бөгтийж явдгаа больж, нуруугаа тэнийлгэн, хэнхдэг юугаа түхийлгээд байдаг хүчээ шавхан баргиа сөөнгөдүү хоолойгоор далай тийш, хоёр хүүгийнхээ зүг, алс тэртээ рүү:

	— Вальо-о! Үйлс нь бүтэг! гэж хашхиралдана. Дөлгөөн хөх тэнгисийн энгүй мандлаар наран мишээн тольдож, усан үзмийн тариалангаас хүмүүсийн:

	— Ээ! гэх хариу түрлэг сонстоно...


ШИНЭ ИТАЛИ

	Үдшийн цагаан гэгээ тасарч, шөнийн харанхуй хээр талаас алгуур нөмрөн хучихад хот түг түмэн зулаа асаав. Хоёр эмэгтэй нэгэн залуугийн хамт энэхүү шөнийг угтах мэт хотоос зайдуу гарч явахад харин өдрийн ажилдаа ядарч цуцсан хүмүүс айван тайван амрах ажээ.

	Ромын боолчуудын тавьсан эртний чулуун замаар гурван хүний алхах хөлийн чимээ намуухан гэгч сонстоно.

	— Хүнтэй битгий догшин хэрцгий харьцаж байгаач... гэсэн эмэгтэй хүний хайрлан энэрэх, итгүүлэх байдалтай тэр дуу намуун үдэш содон дуулдана. 

	Өнөөх залуу нэлээд бодлогошрон явснаа, 

	— Ээж, та бас л үүнийг мэдчихээ юу гэж хариулна.

	— Чи тун сүрхий маргадаг шүү...

	— Би үнэнийг туйлаас эрхэмлэнэ шүү...

	Залуугийн зүүн гар талд яваа эмэгтэй үйсэн шаахайгаараа чулуун зам дээгүүр товор товор хийлгэн огторгуйн зүг тас ширтэн сохор юм шиг тэмтчин алхана. Шөнийн тэнгэрт одод түгэн анивалзаж, тэртээ дорноос улаавтар туяа татаад, саран гарах дөхөж хоёр монос модны оройг гийгүүлэх нь бүдэгхэн асаж буй дэнлүүг санагдуулна.

	— Социалистуудыг байсхийгээд л шоронд хорьдог боллоо доо гэж эх нь санаа алдан өгүүлэхэд хүү нь сэтгэл зовсон шинжгүй:

	— Болих байх аа. Тэгээд ашиг гарахгүй шүү дээ...

	— Уул нь тийм, гэхдээ болоогүй шүү...

	— Эрин үеийн их давлагааг саатуулан зогсоох хүчин байхгүй, тийм хүч гарах ч үгүй...

	— Энэ чинь хувьсгалт дууны үг шүү дээ хүү минь..!

	— Сая, сая хүмүүс энэ дууг дуулсаар байна. Энэ дууг дэлхий даяар улам анхааралтай сонссоор байна... Эжий, та миний болон эсвэл Паологийн хэлдэг үгийн учрыг нь олох гэж ингэж сонсдог байсан гэж үү, сайн сана даа.

	— Үгүй ээ, сонсдоггүй л байсан. Харин энд ажил хаялт болоход чи хотоос аргагүй л гарах болсоон.

	— Хот хоёр хүнд багадаад байна. Паоло эндээ үлдэг дээ! Гэхдээ бид ажил хаяулж чадсан шүү...

	— Паоло та хоёр ажил хаялтыг зохион байгуулж чадсан гэж хажууд нь яваа эмэгтэй дуулдахаар чанга хэлээд таалалтайяа инээмсэглэж, дараа нь гурвуулаа нэг хэсэг чимээгүй явцгаав. Тэдний урдах нэгэн өндөрлөг дээрээс эвдэрч нурсан цамхаг холоос бараантан үзэгдэнэ. Түүний хажуухнаа өтгөн ногоон мөчиртэй ороонго мод лүглийн харагдана. Тэр гурвыг явсаар өнөөх модтой зэрэгцэн ирэхэд өтгөн мөчир нь сагсалзан хөдлөх шиг боллоо.

	— За, Паоло хүрээд ирлээ гэж өнөөх бүсгүй өгүүлэв. Эвдэрхий балгасны хажуухнаас нэгэн өндөр хүн гарч, замын дунд очоод:

	— Сайн хүн санаагаар гэж, чи хүрээд ирэв үү? гээд инээмсэглэн асуув.

	— Би хоёр хүнтэй цуг ирлээ. Намайг цааш нь үдэж гаргах гэсний хэрэггүй. Би эндээс таван цаг хэртэй яваад Ром орчихно, явганаар замдаа юм бодож явах зүгээр ч юм шиг санагдаад байна гэв. Уулзацгаалаа... Өндөр нуруутай залуухан эр малгайгаа авангуутаа зангирч чичирхийлсэн хоолойгоор, 

	— Миний нөхөр, ээж, эгч хоёрынхоо хойноос сэтгэл зовохын хэрэггүй шүү. Бид эндээ алзахгүй гэхэд нь

	— Тийм шүү, би мэдэж байна. За, эжий минь, баяртай! гэсэнд эхийнх нь сэтгэл зовж үймрэхдээ намуухан мэгшин уйлснаа хүүгийнхээ хацар дээр гурвантаа шовхийтэл үнсэхэд хүү нь эр хүний зоримог дуугаар:

	— Эжий минь, эжий минь! санаа бүү зов. Гэртээ харьж тайван амраач, энэ хэдэн өдрүүдэд таны сэтгэлийг их л зовоолоо доо! Яв, эжий минь! Бид алзахгүй шүү, миний найз Паолог, над шиг, хүүгээ гэж бодож байгаарай! Алив, эгч та... гэсэнд эгч нь дүүгээ бас тэврэн авч үнслээ. 

	Үдшийн ийм намуун цагаар аливаа дуу анир жигтэйхэн содон сонстох аж.

	Үдшийн үнэгэн харанхуйд энэ дөрвөн хүний бараан дүрс ганц том хүн шиг болсноо салж хагацаж чадалгүй нэлээд удлаа. Дараа нь дуугүйхэн салан одоцгоов. Гурав нь гэрэл ассан их хотын зүг дуртай дургүй гэлдрэхэд, нэг нь баруун зүгийг барин хурдан хурдан алхлахад үдшийн бүрий хэдий нөмөрч, шөнө болоод цэлмэг хөх тэнгэрт тоо томшгүй одод анивалзан гялалзсаар байлаа.

	— Баяртай! Баяртай! гэх дуу шөнийн харанхуйд содон дуулдахад, 

	— Баяртай! Үйлс чинь бүтэмжтэй яваг! Мөдхөн уулзацгаана гэсэн хариу дуу алсаас дуурьсана.

	Эмэгтэй хүний хөлийн чимээ товор товор сонстоход эр хүний баргиа бүдүүн хоолойгоор эхийнх нь сэтгэлийг тайтгаруулсан ийм үгс бас дуулдана:

	— Донна Филомена та, хүүдээ сэтгэл зоволтгүй, та бурхан шүтээндээ итгэдэг шиг үүнд бас итгэж болно шүү. Танай хүү их ухаалаг, лут тэвчээр хатуужилтай хүн. Хүнийг хүндэлж чадна, хүнээр хүндлүүлж чадна. Хүнийг хайрлан хүндэтгэх сэтгэл гэдэг бол хүнийг өсөж дэвжихэд нь өргөж мандуулдаг хүчит жигүүр байгаа юм... гэнэ.

	Шөнийн түнэр харанхуй байгаль дэлхийг хавхаглан нөмрөхөд хотын түм буман гэрэл улам ч хурцаар гялалзаж, өнөө залуугийн хэлж байгаа үгс эх хүний сэтгэлийг оч дөл адил гийгүүлсээр явлаа.

	Эх дэлхийг нэгтгэж чадах тийм хүчтэй увдистай үгсийг сэтгэл зүрхэндээ хадгалж яваа хүн эх дэлхийнхээ хаанаа ч гэсэн итгэлтэй сайн хань нөхрөө олж авах нь лавтай!

	Хотын хэрэмд тулгаж барьсан архины навтгар мухлагийн үүдний дөрвөлжин нүхээр гэрэл ёлтойн үзэгдэх нь хүмүүсийг нааш ир гэж уриалан дуудах мэт санагдана. Тэр мухлагийн ойролцоо зассан гурван модон ширээний ард хэсэг хүмүүс хөгжилдөн шуугилдаж гитар, мандолин хөгжмийн аялгуу чихнээ чийртэй хангинана.

	Тэр гурвыг явсаар мухлагийн хаалганы тушаа зэрэгцэж ирэхэд хөгжим зогсож хүмүүсийн ярилцах чимээ намдмагц хэдэн хүн босож ойртон иртэл:

	— Нөхөд минь, оройн мэнд хүргэе! гэж Паолог хэлэхэд 

	— Нөхөр Паолод оройн мэнд хүргэе! Ашгүй бидэн дээр хүрээд ирэв үү? Хундага дарс барина байгаа? гэж олон хүн их л баяртай нөхөрсөг байдлаар хариу өчлөө.

	— Баярлалаа, хэрэггүй гэхэд нь:

	— Манайхан бүгдээрээ чамд их хайртай шүү дээ гэж эх санаа алдан хэллээ.

	— Донна Филолена, манайхан гэнэ үү?

	— Тийм ээ, манайхан ард олондоо элэгтэй, бидний журмын нөхөр цугларсан байна. Эд нар танд, таны хүүд их хайртай улс шүү... гээд найзынхаа эхийг сугадан авснаа:

	— Бид цөм ирлээ... бас нэг хүн манайд нэмэгдсэн шүү гэхэд нь Паологийн найзын эгч нь:

	— Би журмын нөхдөө оллоо гэж баяртай хэлэв. 

	Тэгэхэд эх нь бас л баясгалантайгаар инээмсэглээд:

	— За, хүүхдүүд минь! Би та нарыг хараад л ажил үйлс чинь бүтнэ гэдэгт итгэж байна. Биднээс илүү аз жаргалтай, сайн сайхан аж төрөх цаг удахгүй ирнэ гэлээ.

	Тэгээд гурвуулаа юм ярилцан зэрэгцэж явсаар их хотын нэгэн тахиралдсан нарийн гудамжны амаар орж үзэгдэхээ болив...

	 

	1913

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)



	
1988 оны хэвлэлийн Хэвлэн нийтлэлийн мэдээлэл:

	М. Горкий

	 

	ИТАЛИЙН ТУХАЙ ҮЛГЭРҮҮД

	 

	Орчуулсан Д. Тогтох

	Редактор Б. Пүүшил

	 

	Зургийг Б. Гантулга

	Уран сайхны редактор П. Оюунцэцэг

	Техник редактор Б. Алтансаргай

	Хянагч С. Бадамсэд, Б. Намсрай

	 

	Өрөлтөд 1988 оны 9 сарын 22-нд. 

	Хэвлэлтэд 1989 оны 1 сарын 25-нд. 

	 

	Цаасны хэмжээ 84x108/32. 

	 

	Өндөр хэвлэлийн цаас № 1. 

	Баньковский үсэг.

	 

	Хх 1,625. 

	Хнх 2,73. 

	Тх 2,30. 

	 

	Хэвлэсэн тоо 25000.

	 

	За № 040 

	ХГ № 68/88. 

	 

	Үнэ 1 тө 50 мө

	 

	АБЯ-ны Сурах бичиг, сэтгүүлийн нэгдсэн редакцын газар.

	Их сургуулийн гудамж, 3.

	 

	УБТЗ-ын Хэвлэх үйлдвэр, 

	Октябрын гудамж 2

	
Заметки

		[←1]
	 Симплоны туннел — Итали, Швейцари хоёр улсыг холбодог бөгөөд XX зууны эхээр баригджээ. Түүний урт нь хорь орчим километр юм.




	[←2]
	 Доголон Төмөр — Дундад Ази, Перс, Энэтхэг орныг эзлэн дагуулсан монголын нэг хаан (1336-1406). Тэрбээр харгис хэрцгийгээрээ нэрд гарчээ.




	[←3]
	 Самарканд — Төмөрийн эзэнт гүрний нийслэл байв.




	[←4]
	 Жетүүд — Дундад Азийн Жеты-Асар хэмээх эртний эвдэрхий балгасын оршин суугчид




	[←5]
	 Отрар — Сырдарья мөрний баруун эрэгт орших Дундад Азийн эртний хот.




	[←6]
	 Орост гарсан 1905-1907 оны хувьсгалыг хэлжээ.

